
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАН ХҮҮХНҮҮД

	(Тууж)

	— 1 —

	— Настёха боомилчихжээ!..

	Энэ аймаар үгийг тосгон даяар дуурьстал орилж хашхирсан ч юм уу, эсвэл Надежда Петровнагийн дэргэд хэн нэг нь зүгээр хэлсэн алин болохыг тэр өөрөө ч мэдсэнгүй. «Боомилжээ» гэж тэр өөртөө давтан хэлснээ утгагүй тоглоом сонссон шиг зэвүүнээр инээвхийлэв.

	Хэдхэн минутын өмнө районы намын хорооны хөдөө аж ахуйн хэлтсийн эрхлэгч Кругловтой түүнтэй ярилцаж дуусаад, тэр замын донсолгоонд эвдэрч муудсан тэргэндээ ороход, хамтралчид талбайгаас ирэн, бас л ажилдаа гараагүй Жан Петриченковыг яах тухай салаан дарга Настёха, Надежда Петровнагаас асуув. Тэр тэгж асуугаад шар үс бүрзийсэн үл мэдэг дорвогор дээд уруулынхаа хөлсийг долоож, Надежда Петровна түүний улаа бутарсан сайхан царайг хараад үргэлж баярладгаараа баярлан хөгжилтэйгөөр:

	— Надад ийм гай таарах гэж... Хэчнээн удаа ажил таслав? гэхэд

	— Бүтэн долоо хоног гэв.

	— Хоёр зуун рублиэр торгочих, тэгээд л болоо!

	— Юун цочирхуу эцсийн арга хэмжээ авах бил ээ дээ? гээд Настёха инээмсэглэв.

	— Түүнийг тэгэх хэрэгтэй, дамчин амьтныг!..

	Настёха хэдийгээр зоримог зантай ч цэрэг хүн даргадаа захирагддаг шиг ажлын үед хамтралын даргад үг дуугүй захирагддаг байлаа. Тэр шууд эргэн, Жаныг торгохоор явав.

	Яг л аадрын өмнөх салхи шиг тосгоны хаалга, цонхны хавтас савчин, хүүхнүүдийн хормой дэрвэхэд Надежда Петровнагийн дотор гай гамшгийн дохио зурсхийв. Тэр хажуудаа хазайсан хайсны тулгуур шиг хамтралын даргад түшиг болдогтоо тосгоныхноос «үнэнч Личард» нэр авсан Анна Сергеевнаг үзээд жаахан тайвшрав.

	Түүнийг байхад бүх юм жамаараа байх бөгөөд жам алдагдсан ч хэвийн болох, засашгүй юм гэж ерөөс байдаггүй байв. Анна Сергеевна биерхүү найзаа өлийн харснаа гэнэт жижиг дугариг царайгаа үрчийлгэн хүрэн нүдээ инээдтэйгээр анивчин

	— Настёха боомилчихжээ гэж дуугарав.

	 

	 

	— 2 —

	Жан Петриченков байшингийнхаа манаасан дээр тамхи татаж тайван суув. Саяхан тэр хайрцаг хөгцөрсөн «Казбек» хот руу аваачиж зараад иржээ. Гэмтсэний улмаас тосгоны дэлгүүр хэрэгцээнээс гаргасан энэ тамхийг дайнаар тахир дутуу бологсод ширхэглэн худалдах гэж дуртай авдаг байв. Жан амарч байгаа хүний ёсоор бүсээ тайлж, цэрэг цамцныхаа захыг задгайлан, хромон гуталдаа баригдаж мэдээ алдсан хөлийнхөө хуруунуудын чилээг гарган, анхилуун хуурай «Кафли» хэмээх тамхи амтархан сорно. Тэр талбайгаас ирж яваа эцэж ядарсан хүмүүсийг доогтойгоор ажиглаж байснаа тэдний дунд эхнэр Маришагаа үгүйлэв.

	— Марина яагаа вэ? гэж түүний асуухад 

	— Ирж яваа... жаахан хоцорсон гэж хажууд нь зэрэгцэж ирсэн Настёха хариулаад, — Маргааш өглөө торгуулийн хоёр зуун рубль конторт аваачиж өгөөрэй гэв.

	Нэг үе Жан Настёхад сээтэн хаяж эхэлсэн боловч авгайн сонор сэрэмж Настёхагийн үл тоомсорлол хоёрт энэ оролдлого нь дарагдсан билээ. Одоо салаан дарга энэ цэвэрхэн хүүхэн өөрөө өдөж эхэлж байгаа болохоор тэр бага зэрэг тоглоод авахаас буцахгүй байлаа.

	— Арай тослог юм биш үү? Шандаад бөөлжчихнө шүү! гэж тэр ярвайн инээвхийлэв.

	— Яах ч арга алга. Бүтэн долоо хоногийн ажил тасалсан байна.

	— Ямар дэвсгэртээр төлөх вэ? Бүхлээр үү, задгайгаар уу? гэж Жан цаашлуулав.

	Гомдож уурласан Марина хүрч ирлээ.

	— Чи түүнийг тоглож байна гэж бод оо юу?.. Энд ийм ёстой юм байна.

	— Тийм хууль байхгүй гэж Жан гайхмаар тайван хэвээр хэлэв.

	— Харин эдэнд байна!

	Хоёр зуун рубль гэдэг бол өнөөдрийн орлогын тал гэж бодон Жан цонхийсхийв.

	— Та нар, яана гэнэ ээ? гэж сөөнгөтөн пүтхийтэл нулимаад

	— Чи яана гэнэ ээ? гэж хашхиран солиорсон юм шиг цагаанаар эргэлдсэн нүдээр Настёхаг ширтэж

	— Бузар эм галзуурав уу? Хоёр зуун рублийнхээ төлөө хоолойг чинь тас xaзна. Эндээс зайлахгүй бол чинь нүдчихнэ шүү. Ичгэвтэр юм болно!

	Настёхагийн араас түүний сэтгэлтэй залуу россошаны номой хархүү Костя Лубенцов гарч ирэн

	— За за аяд, нөхөр минь!.. гэв.

	— Чи юу юм бэ? гэж Жан босон цэрэг цамцаа засаад, — Чи юунд хошуу дүрээв? Хэн чамайг нааш нь дуудаав?..

	— Хэрэггүй, Костя, өөрсдөө учраа ололцомз. Гэхдээ торгууль төлөх л болно доо гэж Настёха хэлэв.

	— Тэгж л бай, фрицийн дэвсгэр минь!

	— Шаар! гээд Лубенцовын нударга Жаны эрүүнд туслаа.

	Элээрхүү унжуу монхор хамартай, шөрмөслөг туранхай булчин нь овойж товойсон цээжтэй Жан Лубенцовоос хавьгүй хүчтэй байсан боловч цохилт гэнэтийн байлаа. Тэр дагзаараа босго мөргөн савж унаад үхсэн юм шиг чимээгүй болов.

	— Жан!.. Жан!.. гэж дуудан Марина түүн рүү ухасхийсэн боловч хорсол уур хоёр нь нөхрийнхөө аминаас айхыг нь дийлж,

	— Мангуу амьтан хүн зодно гэнэ ээ? гэж Лубенцов руу хашхираад, — Үнэн үгэнд нүд чинь хорсож байна уу? Ямар ч л гэсэн чамд гологдолтой хүүхэн таарч дээ! Фрицийн хортонтой! гэв.

	— Настя! Настя, энэ юү гээд байна вэ? гэж Лубенцов тусламж эрэх мэт хэлэв.

	Настягийн царайд хачин дутуу инээмсэглэл хөшжээ.

	— Хар аа биз, дуугарахгүй байгааг! гэж Марина бахдан хэлээд, — Олны өмнө худал хэлж чадахгүй байна! гэв.

	— Настя, чи яагаад дуугарахгүй байна?.. Настя?.. 

	Тэр Настяг өмөөрүүлэх гэж хүмүүсийг тойруулан харсан боловч тэд ичгүүртэй зэмлэлийн дотоод гүжрийг тайлбарлаж чадалгүй харц буруулцгаав. Лубенцов үүнийг буруу ойлгож царай нь сандрангуй өрөвдмөөр болов.

	— Настя, яагаад тэр бил ээ?..

	— Тэгээд л тэр! гэж Настя тод хэлээд эргэн одов. Хуучин танкчин нулимсаа асгаруулан тэр чигээрээ урдах газраа харалгүй судаг туулан гэлдэрч тосгоноос гарахад хүмүүс нэг биш удаа харсан түүний хүүхдэрхүү хоёр эргүүлгийг харлаа. Энэ л чухал байсан юм шиг хэн нэг нь: «Юмаа ч авсангүй» гэв.

	Жан сэргэн өндийж суугаад толгойгоо барьж үзсэнээ ухасхийн босож үүднийхээ өрөө рүү гүйн орж түлээний сүх барин гарч ирээд

	— Хаа байна, шаар? Сэгчиж хаяна даа чамайг! гэв.

	— Чи түүнийг тэртэй тэргүй сэглэчихсэн... Хүүхнийг нь ч гэсэн дээ гэж цайвар үстэй, өндөр Василий Петриченков зэвүүцэн хэлэв. Тэр Жаны садан төрөл биш, тосгоны бусад олон хүний адил л ижил овогтой билээ.

	— Зэрэглээ хөөж барихтай адил болсон! гэж хэн нэг нь нэмэрлэв.

	— Жан, чи ч ёстой чоно юм аа? гэж Василий гунигтай хэлэхэд Жан сүхээ далайв. Василий түүний гарыг мушгин сүхийг нь булаан авч цэцэрлэг рүү шидэхэд тэндээс эм тахиа тас цохиулсан өдөө бутруулж далавчаа савчин дуугарсаар гарч гүйн гудамж хөндлөн гаран хашааны хаалга доогуур шурган оров. Бүгд бодолд дарагдан алаг тахианы хойноос зэрэг ажиглав. Болсон явдалд хүн бүр өөрийгөө аль нэг талаар буруутай мэт санах боловч яахаа эс мэдэх тул дэмий л өнгөц сэтгэгдлийн ялихгүй зүйлсээр хөөцөлдөн байцгаав. Жан Василийг хараан зүхээд гэртээ ороход эхэр татан байсан Марина түүнийг дагалдав. Тэгтэл ч тосгон даяар шуугиан дэгдэж

	— Настёха боомилчихжээ!.. гэж гэнэт цуурайтав.

	 

	 

	— 3 —

	Анна Сергеевна түргэн алхлах даргаасаа хоцрохгүйг бодон галын дэргэд байгаа юм шиг улаа бутран цус гүйсэн царай өөд нь байн байн түгшүүртэй харан явлаа. «Үнхэлцэг нь хагарчих вий дээ» гэж Анна Сергеевна айна.

	— Хэн эхлээд мэд ээ вэ? гэж Надежда Петровна эргэж харалгүй асуухад түргэн явсандаа амьсгаа нь давхацсанаас биш хоолой нь харин тайван ухаалаг сонстов.

	— Дуняша... Мэдсэн юм шиг араас нь явж, гүйгээд хүртэл цаадах нь аль хэдийн амжчихсан байжээ. Дуняша овоо шүү, хадуур шүүрч аваад сурыг нь тас огтолж... 

	— Их бэрт ээ юу?

	— Настёха юу?.. Гайгүй. Хүзүүгээ шалбалчихсан, унахдаа энд тэндээ гэмтэж хавдсан байна.

	— Уйлж байна уу?

	— Үгүй, дуугарахгүй байна.

	— Муу байна даа! Уйлбал л сайн юм сан.

	Настёхагийн муу навтгар байшингийн гадаа бараг л бүх тосгоныхон цуглаж нэг их шуугилдахгүй зовсхийн зогсоцгооно.

	— Бүгдийг эндээс хөө! гэж Надежда Петровна үнэнч Личарддаа чанга хэлээд,

	— Эмирийг хөллө гэж хэл гэв.

	Настёха нарийн орон дээр цэрэг саарал хөнжилд хучаастай хэвтэх ба цусгүй болсон бор царай нь дэрэн дундаас ёлтойно. Хүзүү нь боолттой харагдана. Саарал цамцны нь энгэрээр хоёр хөхний нь хоорондох булбарай арьс цухуйна. Настёхагийн дэргэд ганцхан хөгшин Комариха байснаа тэр дороо гал тогооны өрөө рүү чимээгүй орчхов.

	Надежда Петровна нулимсандаа хахаж цацан минут хэртэй үг дуугарч чадсангүй. Бүх хүчээ шавхан байж залгисанд яс шиг голыг нь зуран оров.

	— Яаж байгаа чинь энэ вэ?.. Чи ганц өөрийгөө биш, бас биднийг алах нь байна. Хамгийн түрүүнд л Дуняша бид хоёрыг. Настя минь, энэ чинь өрөвдөх сэтгэлгүй байна.

	Настягийн царай хөдөлсөнгүй. Нүд нь хараастай боловч хэлсэн үгийг сонссон эсэхийг мэдэхийн аргагүй байв.

	— Ингэж болохгүй, Настя... Амь шиг гайхалтай юмыг сүйтгэж болохгүй.

	Царай нь гөлийсөн хэвээр байв.

	— Чи Костяд хайртай шүү дээ. Түүнийгээ өрөвдөхгүй байна гэж үү? Хэрвээ чи амжаад амиа хорлочихсон бол цаадхыгаа амьд байна гэж санаа юу?

	Царай нь уйлж эхлэв Надежда Петровна Настёхагийн хүүхдийнх шиг зөөлөн бүлээн үсийг илбэн,

	— Жаахан унтаад орхи. Арга нь олдоно гэлээ.

	Тэр энэ үгэндээ итгэх итгэхгүйг өөрөө ч мэдэхгүй байв. Хэрвээ арга нь олдохгүй бол амьд явахын аргагүй гэдгийг л мэдэж байв. Настёхад учирсан энэ гай бүхнийг хамрах байлаа.

	Надежда Петровнаг мухрын өрөөнөөс гарахад үүдний өрөөнд Дуняша хулгана шиг бүлтгэнэн байв.

	— Арга нь олдоно, Дуняша гэж Надежда Петровна бас л үгэндээ итгэж ядан хэллээ.

	Цугларагсад бутран Настёхагийн байшингаас тосгоны төв талбай, бааз руу таран явав. Хүмүүс байшингийн үүдний цэцэрлэг, манаас дээр суун шивэр авир хийн шогширцгооно. Довжооны дэргэд орлов үүлдрийн цэвэр цусны Эмир нэрт морь газар цавчлан зогсох нь үргэлж хар ясаар сийлсэн мэт, морь сургагч, маллагч хоёр хазаарынх нь зуузайн дээрээс барьжээ. Могойных гэмээр ганган толгойгоо хаялан морь сургагч маллагч хоёрыг агаарт хөөргөн алдан, хутга шиг шаравтар шүдээ яралзуулан тургилна. «Хорин таван мянгаар авсан юм шүү дээ» гэж Надежда Петровна бодсоноо, яагаад одоо энэ тухай бодов оо гэж өөртөө гайхав.

	— Чи шууд замгүй яв. Амжих хэрэгтэй гэж Анна Сергеевна зөвлөөд, — Шуудангийн галт тэрэг бараг хоёр цагийн дараа ирнэ, ер нь цагтаа хэзээ ч ирдэггүй юм даг гэлээ.

	Энэ маань бүгдийг дор нь ойлгосон байх нь ээ. Хорвоо дээр Анька шиг хүн барагдаагүй цагт амьд явахад яах вэ гэж бодоод Надежда Петровна найз руугаа ойртон цэнхэр ээмэгтэй жижиг дугариг чихэнд нь нэг юм шивнэхэд

	— Гүйцэтгэе гэж үнэнч Личарда нь хариулав.

	Хоёр хүний суудалтай лакадсан тэрэгнийхээ гишгүүр дээр Надежда Петровна хөлөө тавин, өөр лүүгээ хазайтал татан лагс биеийнхээ хүчийг шавхан байж суудал дээрээ гаран суув.

	— Петровна, морь сүйдлэх нь үү! гэж цыган шиг бараан царайтай, шөрмөслөг, морь сургагч гайхширан өгүүлэв.

	— Сүйдэлсэн ч яадаг юм бэ? гэж Надежда Петровна зэвүүнээр хариулав.

	Морь маллагч сургагч хоёр, хоёр тийшээ ухасхийн зайлав. Эмир арал дундаа хөдлөн хүчээ авах мэт тэргийг ухраан тургиснаа ухасхийв.

	Хаалгаар Комариха цухуйн

	— Тархиа хагална аа! гэж баттай хэлэв.

	Тосгоны гудамжнууд ард хоцорч, өвгөн буурал манаач хаалгаа дөнгөж ярж амжин тэрэг тал руу гарлаа. Морины хөлөөр боссон өтгөн тоос шингэх нарны гэрэлд алтран тэнгэрийн хаяаг харанхуйлан байснаа дугуйн дор засмалын хайрга шажигнаад дахин хөх саарал үүлэн доогуур тэнгэрийн хаяа улайран алсын бараа харагдан уудам тал цэлийлээ. Ямар нэг ая тоглоод өнгөрөх шиг морины хөл доогуур зурсхийн өнгөрөх модон гүүрний өмхөрсөн банз түжигнээд тэрэгний шалан дороос замын хайрга дахин цацлав. Эмир «газар товчлох» мэт хурдан явах бөгөөд Надежда Петровна түүнийг атар тал руу залахад ч задгай суман хатираагаа саасангүй. Тэрэг хэнзэлсэн хадлангийн талбай өнжмөл тариан талбай дундуур донслолгүй өнгөрөөд хонхон цэцэг, хамба шарилж ургасан зэлүүд талбайд ороход цэцгийн дунд цухуйх мөсжилтийн ул мөр болох бул чулуу бүрийг тойрон гарч амжихгүй овосхийн хөөрөөд нуман дээрээ ярхийн буухад Надежда Петровнагийн дотор ямар нэг юм тасрах шиг болов.

	Сахлаг ургасан ногоон дунд жалга гуу тааралдан тэрэг намсхийн доош орж овосхийн дээш гарч налсхийн хазайж байлаа. Надежда Петровна тэргэндээ лагс биеийнхээ жин, хop шар хоёрынхоо хүчинд л тогтож явлаа. Тэр буруутай гэх сэтгэлийн гарцаагүй зэмлэлийг нь түр ч гэсэн мартагнуулах тул донсолгоо бүрд өвдтөл нүдүүлэхдээ баярлах шахам явав. Чухам юунд буруутай гэдгээ өөрөө ч хэлж эс чадна. Зөвхөн буруутай гэдгээ л мэдэж байлаа. Настёхаг салаан даргаар томилж болохгүй байж уу?.. Жантай шөргөлцөлдүүлэх хэрэггүй байж уу?.. Энэ ч шал дэмий аар саархан юм. Нэгэн дээр биш ч нөгөө дээр хэлэгдэж л таарна. Гомдох, уурлах, унтууцах шалтаг алийг тэр гэх вэ? Амьд хүмүүс шүргэлцэж шөргөөлцөж, түлхэлцэж явдаг юм чинь! Зарим нь тэсээд л өнгөрч байхад, зарим нь бачууран хаана нь онохоо эс мэдэн далайсан чигтээ цохиж орхино. Жан эс хэллээ гэхэд Настёхаг үргэлж нөхөртэйгөө хардаж байдаг Марина хэлнэ, Марина хэлдэггүй юм гэхэд өөр бас хэн нэг нь бүр уур омгоор ч биш, бодлогогүйгээс ч юм уу, согтуугийн гайгаар ч юм уу, хүн хайрлаж сураагүй улс чинь, хэлж л орхино. Настёха тэгээд үргэлж далайсан сүх доор байсан юм гэж үү? Тэр сүхийг буулгахгүй байхад түүний, Надежда Петровнагийн үүрэг байсан байх нь ээ. Хараа хүрсэнгүй, Настёхаг дутуу халамжилжээ. Орхигдуулалгүй харж аюулаас хаацайлах ёстой байсан шүү дээ. Настёха ч хаацайлах цагтаа хаацайлсан... Аль дөчин хоёр оны зуны цуурай одоо дуулдаж байгаа нь энэ!..

	Эзэн нь бодолдоо дарагдсаныг мэдсэн юм шиг Эмир хатираагаа саав. Надежда Петровна өндийн морио ташуурдахад тэр гомдон хамраа тачигнуулаад, сахлаг ногоо, цэцгийг элгээрээ зүсэн ухасхийлээ...

	Өглөөгүүр тосгон дундуур олзлогдогсдын цувааг тууж өнгөрөв. Хавь ойрыг тараг шиг өтгөн цагаан манан бүрхсэн тул авгайчууд тэднийг, урагдсан гутлаараа, гуталгүй нэг нь нүцгэн хөлөөрөө сүжирсэн бороонд нялцайсан гудамжны шавар зуурч явахад нь мэджээ. Тэр дороо л мэдээж, бүгдээрээ сандран шуугилдаж сүү, талх, хайрмал барин гүйлдэв. Цуваа хөглийн тунарах манан дунд сааралтан сүүмийнэ. Эсвэл цувааны эхэнд яваа шарга морьтой, эрүүл биш шаргал царайтай бага дарга эсвэл захаар нь алхлах автоматчдын дүрс, эсвэл цувааны эцэст яваа фрицийн пулемёттой морин тэрэг гэнэ гэнэ өнгө ялгаран тодорно. Толгойгоо хир цусанд барилдан дарайсан даавуугаар боосон, газар ширтсэн харцтай, зарим нь уранхай шинелиэ хиртэй дотуур хувцсан дээрээ шууд өмссөн, ядарч зүдэрсэн туранхай нүүр нь сахалдаа баригдсан олзлогдогсод манан дунд тодрон бүдгэрэн байна. Ихэнх нь доголон, гар хийцийн суга таягтай эсвэл нэгнээрээ түшүүлэн явна. Өрөвдмөөр чөргөр хөх - хүрэн няц болсон хүүхдийн цээж нүцгэн бие манан дундаас цочир тодроод дахин алга болов.

	Авгай хүүхнүүд олзлогдогсод руу дайран идэх уух юм сарвайв. Автоматчид дуртай дургүй ёс болгон тэднийг бууныхаа бөгсөөр түлхлэн хөөлөө. Гэвч уур уцааргүй, залхсан янзтай, цохих нь ч ончтой бөгөөд өвдтөл цохино. Өвчит Самоилихагийн шүдийг цөм цохиж, Анна Сергеевнаг амьсгаа авч чадахгүй болтол нь элэгджээ. Софья Потриченкова хамраа тас цохиулж Надежда Петровнагийн гар дахь ваартай сүүг цохин алдуулав. Автоматчид олзлогдогсдыг ч бас гар, горзгор дал мөр лүү нь нүднэ. Гэвч тэд нэг их шамдахгүй тул олзлогдогсод талхны хэлтэрхий, гаатай боорцог халаасандаа нууж, yc балгаж амжиж байлаа. Олзлогдогсод ямар нэг юмнаас... ичих мэт нүүр буруулан гөлөлзөхийг тосгоны авгайчууд анзаарч байв.

	Удалгүй манан жалга гуу даган хургаж байснаа дараа нь цэнхэр огторгуйн гүнд хөөрөн одож хуурай халуун өдөр болов. Талбайгаас ирээд бүх тосгоноороо германчуудын эдлэн газарт ажил хийлээ. Авгайчууд заншсанаараа Комарихагийн байшингийн манаас дээр бодолд дарагдан, хааяа цөөн үг солилцон сууцгаана. Хэдийгээр намрын шар нартай аятайхан өдөр байсан боловч бүгд их л дулаалсан бөгөөд хувцас нь ноорхой бохир, толгойгоо хуучин алчуураар бооцгоосон нь үтрэм дээр байгаа мэт, уранхай хөвөнтэй цамц, хормойг нь эргүүлсэн урт банзлууд нь биеийн нь галбирыг өөрчилж бүгд л эмгэд шиг харагдана.

	Комарихагийн байшин тушаа партизаны отрядад нас барсан хамтралын хуучин даргын хоёр өрөө том байшинд германы дөрвөн цэрэг байрласан байв. Тэдний нэг нь цэцэгтэй ваар түшүүлэн тавьсан жижиг толины өмнө сахлаа хусаж хоёр дахь нь эгшигт хайрцгийн бариул эргүүлнэ. Өдий хүртлээ үзээгүй явсан эгшигт хайрцгийн том хоолой сэтгэлийг нь хөдөлгөж инээдийг нь хүргэжээ. Бас нэг цэрэг шинелиэ толгой дээгүүрээ нөмрөөд буруу харан унтана. Дөрөв дэх нь, цайвар үстэй, туранхай гонзгор нүүртэй эмэгтэй хүүхэд буланд шахан тэмдэглэлийн дэвтэр харан орос хэл сурч байв. Энэ хүүхдийг дотуур хувцас утаалгахаар дуудсан бөгөөд гал тогооны өрөөнд гадарт хийж тавьсан ус хөрөх хооронд цэрэг орос хэлний дуудлага сурах гэж оролдоно,

	— Mleko гэж цэрэг уншихад

	— Үгүй, молоко (сүү) гэж хэлэх хэрэгтэй гэж охин залруулав.

	— Kurba, bulba, mjed...

	— Үгүй, курица (эм тахиа), булка (загасан талх), мёд (зөгийн бал)

	— Devoftscka

	— Девочка (эмэгтэй хүүхэд) гэж хэл,

	— Devofska, davai!

	Охин дуугарсангүй.

	— Ich warte!1 гэж цэрэг зандрав.

	— Эмэгтэй хүүхэд, түргэл гэж тэнгэрийн хаяанаас юм шиг сонсогдоно.

	— Davai, davai! гээд цэрэг гараас нь шүүрэн авч өөр лүүгээ татлаа.

	Охин гэдрэг угз татахад цэрэг түүнийг сандлаас нь гулд татан хэвтэр лүүгээ чирэв.

	— Schweinerei!2 гэж сахлаа хусаж байсан цэрэг жигшин хэлэхэд

	— Ich werde deiner Braut schreiben3 гэж эгшигт хайрцаг сонирхогч нэмэрлэв.

	— Das ist nur mein Schärzchen4 гээд цэрэг охиныг тавив. Ихэнх шар хүмүүсийн адил түүний царай цангис шиг улайжээ.

	Эгшигт хайрцаг пажигнан шуугьж байснаа эрэгтэй хүний ялгуун итгэмтгий хоолойгоор хагацлын нулимсны тухай яруухан дуулж эхлэв.

	 

	Tränen, nur1 ränen da, 

	fliessen darnieder

	Bald kommt der tag heran, 

	O, ging er wieder5

	 

	Манаас дээр сууж байсан авгайчууд хөгжмийн дуунаар сэрхийв.

	— Эгшигт хайрцаг дуулуулж байна гэж Комариха уясангуй хэлээд шингэн буурал үсээ сүлжингүүтээ, — Манай герман ч бусдыгаа бодвол тайван эелдэг хүн шүү гэлээ.

	Надежда Петровна Комарихаг нүднийхээ булангаар харахад жигнэсэн алимын хальс шиг үрчгэр бараан царайгаар нь түүний үнэнээсээ ярьж байгаа, тоглож байгаа нь мэдэгдэмгүй байв.

	— Коростелькад бас л таван хүнийг дүүжилсэн гэнэ. Гурван эрэгтэй, хүүхэн, хүүхэд гэж Анна Сергеевна хэлэхэд

	— Манай энд ч олсон хүзүүвч дэлгэрээгүй л байна! гэж Настёха гүн цээжний дуугаар тод хэлэв.

	— Харин би хэлж байна шүү дээ! Азаар бидэнд зөөлөн ялдам ааштай герман таарч гэж Комариха хөөрөн хэлэв.

	Дуу дуусав. Эгшигт хайрцаг уураар тургих мэт нэг хэсэг шуугив. Дараа нь байшингаас явуут дундаа өмднийхөө товчийг тайлсаар хөгжилтэй цэрэг гарч ирэн шээж шээсээ суваг давуулах гэж хүчлэв. Тэгээд тоглож ханасан бололтой бие засаж дуусаад хүүхэд шиг исгэрэн албан ажилдаа одов.

	— Юу хэлэх вэ, Сайн герман! гэж Комариха авгай үнэн голоосоо хэлэв.

	Сахлаа хусаж байсан нөгөө цэрэг ч гарч ирэв. Тэр эмэгтэйчүүдийн зүг эелдгээр толгой дохиж, агшин зуур гөлийсөн царайнаас нь мэндийн хариу аваагүйдээ гомдсон бололтой уруул нь татвасхийв. Тэр, би ч та нарт зэмлүүлэхээр гэм хийгээгүй шүү гэж хэлэх мэт туранхай мөрөө хавчмар аядаад нөхрийнхөө хойноос гүйж одов.

	Байшингаас оготно шиг өрөвдмөөр часхийх дуу гарав. Тэр нь оготнын дуу ч биш айж ганцаардсандаа сандран чичгэнэсэн хүүхдийн хоолойноос гарсан дуу байлаа. Нэг юм түжигнэн хөдлөөд унаж хагарав.

	— Меданкинд гарнизон цэрэг байсан... Зургаан хүүхэн цүзийлгэж гурвыг муу өвчнөөр мялаасан... гэж Комариха зүүдэлж байгаа юм шиг ярьж эхлэхэд

	— Манайхаас тээсэн хүнгүй шив дээ гэж Анна Сергеевна хэлэв.

	— Бидэнд ч алт шиг герман таарчээ.

	Дахиад л нарийхан хачин бөглүү хашхирах сонстов.

	— Дуняшаг хүчирхийлж байна аа даа! гэж Анна Сергеевна уулгалаад, — Ээ, хар яргачид, тэр чинь бүр нялхаараа амьтан шүү дээ! гэв.

	— Охин ч өнгөрчээ гэж Комариха хэлэх нь нойрноосоо сэрсэн бололтой.

	— Одоо амиа хорлочихно оо!

	Настёха шүд зуун дуугүй суув.

	— Колькагийн минь сүйт юм сан... гэж Надежда Петровна амандаа шахуу гөвтнөхөд,

	— Үхээр гэж! Настёха зүхэв.

	Дутуу хаасан хаалганы завсраар, хэн нэгэн туслалцаа эрэн цагаан алчуураар даллах шиг Дуняшагийн цайвар плать цухасхийв.

	— Ээ шившигтүүд! гээд Надежда Петровна босон харайж байшин руу гүйх гэсэн боловч Анна Сергеевна хүзүүгээр нь тэврэн зүүгдэж, Комариха сөхрөн унаж хормойноос нь зуурав.

	— Солиоров уу?.. Буудаж л орхино. Түвэг орохгүй!

	— Үхэж далд орморууд! гэж Настёха зүхэв.

	Надежда Петровна ухасхийн арай л алдуулчихсангүй.

	Настёха бослоо. Алчуураа авч хаяхад толгой дээр нь шижир долгион цацлах шиг үс нь задран унав. Шолорсон банзлаа татан засахад шөрмөслөг шулуун булчин нь ил гарав. Тэр хир болсон хөвөнтэй цамцаа тайлж цээжээ барьсан нимгэн цамцтай үлдэв. Муухай далдлах бүрхэвч дотроос залуу сайхан хүүхэн гарч ирэв. Настёха алтан шаргал үстэй толгойгоо цэх өргөн байшин руу орлоо.

	Орчны юм сөнөсөн мэт түрхэн зуур чив чимээгүй болоод дараа нь уранхай платьтай Дуняша довжоон дээр гарч ирэн гүйж одов. Надежда Петровна

	— Дуняшак!.. гэж сулхан дуудсан боловч охин эргэж ч харсангүй.

	— Мухановкад цэргийн гэр бүлийг хөхүүл хүүхдүүдтэй нь амьдаар нь шатаасан гэнэ гэж Комариха газраас босонгуут хэлэв.

	— Нестеровт нэг хүүхний гэдсийг жадаар хага дүрсэн гэнэ гэж Анна Сергеевна ярингуутаа найзыгаа тавив.

	— Манай энд ч амар жимэр, бурхны зууч нисэх нь дуулдах шахам байна. Нүгэл хураагаад яах вэ. Германы хувьд бидний аз дайрч... гэж Комариха шүд зуун дүгнэн хэлэв.

	Тахтай гутлаа пижигнүүлэн хоёр герман цэрэг гудамж хөндлөн гүйж өнгөрөв. Тэдний хойноос тосгоны ахлагч, буурал орж яваа шар сахалтай булиа эр Большов том том алхлан, түүнээс жаахан хоцрон доголон туслагч нь майжганана. Төдхөн хүүхдүүд консервын лааз өшигчих шиг хангир жингэр дуугарч хүүхнүүдийн хажуугаар, хуучны товруутай бамбай тажигнуулан, варенийн зэс төмпөн дуулга болгож толгойдоо угласан урт жад барьж өндөр туранхай морины дөрөө жийсэн хачин хүн шогшин өнгөрсөн нь тэндхийн гарнизоны дарга Каспа байв. Дугуйны хигээс шиг шөвгөр сахал нь гозойж хөшсөн юм шиг, харц нь тэнгэрийн хаяа чиглэжээ.

	— Каспа... тьфу!.. гэж Анна Сергеевна нулимахад

	— Каспа биш ээ, рыцарь Тонкий ход6 гэж Комариха залруулав.

	— Одоо элдэвлэж эхэлнэ ээ! гэж Анна Сергеевна гунигтай хэлээд босож хормойгоо засан явж одлоо.

	Комариха ч ам нь өмөлзсөнөө мөн л гэлдрэн зайлав. Надежда Петровна ганцаараа үлдэж тосгоны зах дахь овгор дээр ёрдойх салхин тээрмийн сэнс амь орох шиг хөдлөхийг харж суулаа. Тэгтэл багш байсан, архины цагаан солиотой герман дэслэгч өөрийгөө «зоригт морьтон Дон Кихот» гэж нэрлэдэг Ганс Каспар жадаа урагш чиглүүлэн бариад түүн рүү дайран орлоо. Тээрмийн саргар хар сэнс хүн морь хоёрыг газар унатал цохив. Каспа унасан дороо босон харайхад ахлагч тусархгаар зэс төмпөнг нь туслагч жадыг нь авч өгөн нэг цэрэг бамбайныхаа суран оосорт гараа оруулахад нь туслан, бас нэг нь доголсон Росинант гэдэг морийг нь хөтлөн авчрав. Каспа дахиад л хурд аван өшөөтөн рүүгээ дайрлаа, гэвч хажуу дахь байшингаас нь Настёха гарч ирсэн учир Надежда Петровна тэр хүч сорилтыг харахаа болив.

	Хүүхэн сурмаг хөдөлгөөнөөр дух руугаа унжсан туг үсийг хойш нь хаяснаа гуйван хайс түшлээ. Тэр дотор нь муухайрсан бололтой хайс тэгнэн тонгойход Надежда Петровна ухасхийн очиж магнайнаас нь түшив. Настёхагийн нуруу овосхийн огьсноо шаналангуй ярвайсан нулимстай царайгаа Надежда Петровна руу эргүүлэн өндийж,

	— Бөөлжис хүрээд... Албадлага ч надаас давчхаад байна шүү, Петровна минь!.. гэхэд

	— Настёха минь, энэ талаар битгий бод, хүүхэд аварсан л гэж бод... гэв.

	Настёхагийн хацар дээгүүр нулимсны жижигхэн дусал жирсхийн ташуу урсаж өнгөрөв. Надежда Петровна түүний мөрөөр тэврэн хөтөлж гол руу огцом эрэглэсэн дэнж рүү аваачив. Тэнд заяахайн бутан дунд нууцгайхан ширэг дэвссэн сандал байдаг байжээ. Надежда Петровна Настёхаг хажуудаа хэвтүүлэн өөрөө сууж толгойг нь өвөр дээрээ авав. Настёха нүдээ аньснаа сандран цочиж том харав. Голын зүгээс нохойн боргоон шиг цэргүүдийн яхир дуу, эрчүүдийн бүдүүлэг хараалтай холилдсон ёолоон шуугиан дуулдав.

	— Битгий ай, биднийг олохгүй, битгий ай!.. гэж Надежда Петровна хэлэхэд Настёха нүдээ итгэлтэй анив. Надежда Петровна үснээсээ самаа сугалан авч түүний хүүхдийн сэгсээрхүү хөнгөн зөөлөн үсийг самнаж эхлэв.

	Хагас дутуу хувцастай, бүр чармай шалдан нийлсэн бөөн хүүхнүүд голын эрэг рүү бууж явлаа. Германы цэргүүд тэднийг автоматаар нудчин тууна. Цэргүүдийн харц уйтгартай харагдах нь солиорох шахсан герман дэслэгчийн элдэвлэлд аль хэдийн сонь нь буурсны шинж ажээ. Ахлагч Большов, доголон туслагчтайгаа тосгоны хэдэн өвгөнийг бас тууж айсуй. Тээр тэнд морьтой Каспа зэс малгайгаа гал шиг гялалзуулан явав. Туугдагсад явсаар Надежда Петровна Настёха хоёрын нуугдаж байгаа эргийн хажууханд ирэн усны захад зогсоцгоов.

	Бурхан болоочийн нөмрөг шиг урт цагаан дотуур хувцастай Комариха, гараа зөрүүлэн хөхөө хааж өөрийгөө тэвэрсэн, шалдан шахуу Анна Сергеевнад хандан

	— Лисовкад хүүхнүүдийг өвөл харзанд оруулж зогсоосон гэнэ билээ, одоо ч аалзны шүлс хөврөөд л дулаан байх шив гэхэд

	— Дуугай байгаач, залхчихлаа! гэв.

	— За хүүхнүүд, яах вэ, орцгоо! гэж Большов хашхичин, — Урагшаа, хүүхнүүдээ, эс тэгвэл тусгүй юм болно шүү!.. Түргэл, түргэл гэж шавдуулав.

	Эмэгтэйчүүд усны зах руу орж эхэллээ. Эхлээд шагайгаар, дараа нь өвдөг, гэдэс, цээжээр татам усанд оров.

	— Бушуул бушуул хүүхнүүд ээ! Үхчихгүй, амьд үлдэнэ гэж ахлагч сөөнгөтөөд өвгөчүүдэд хандан, — Хөөе маврууд та нарт юу гэж тушаалаа? Харгисал, тохуурхацгаа!.. Дуулж байна уу, үсэн эрүүт ээ, олзлогдсон хүүхнүүдийг даажигна, эсвэл ороолгоно шүү!.. гэж хашхичив. 

	Бор шувуу шиг давжаа, туранхай цэвэрлэгч өвгөн гараар савчин

	— Чишш! Чишш! гэж хүч муутай орилоход бусад нь дагалдан

	— Чишш! Чишш! Та нарыг уу! гэцгээв.

	Надежда Петровна хүүхнүүдийг харан, бүтэн долоо хоног хойноосоо хүйтэн салхи салхилсан болохоор ингэж зогсох ямар хүйтэн байгааг мэдэрч «Түргэхэн шиг л авраасай, горзойсон золиг!» гэж бодон суув.

	Аврагдах цаг ч удсангүй ирэв. Чин зоригт эр Каспа дөрөөн дээрээ босон, мавруудад туугдан түргэн урсгалд орж байгаа олзлогдсон хүүхнүүдийг харснаа жадаа бэлтгэн Росинантаа давирлаа. Тэр гол хүрч, мэгдсэн буруу номтнууд руу зүсэн ороод, өвгөдийг жадаараа чичлэн, ишээр нь толгой руу нь нүдэж, мориороо дайруулж эхлэхэд өвгөд халзан толгойгоо даран зугтацгааж, нэг нь унаад эрэг дээр хэвтсээр үлдэв. Ахлагч хүрч очоод өшиглөн гэдрэг харуулахад энэ нь нөгөө цэцэрлэгч өвгөн байлаа.

	— Подойчихоо юу даа? гэж туслагчаа гайхан асуухад

	— Сэргэнэ ээ гэж ахлагч хаашхан хэлэв.

	Каспа ялалтын ямар нэг уухай хашхираад давхин одоход хүүхнүүд голоос гарч эхлэв. Тэд маш их даарсан учир түргэхэн шиг байшинд орж дулаацахаас өөр ичих зовох уурлах унтууцахын чадалгүй болжээ.

	— Хүүхнүүд, наашаа чагнаж бай! гэж Большов хашхираад

	— Ноён дэслэгчийн тушаал. Тосгонд манай хуучин эзэгтэй Игошева Татьяна Владимировна морилон ирсэн. Ноён дэслэгч тэднийг өөрийнхөө... гэснээ цаас гарган уншиж, — Өөрийнхөө Дульсиней гэж зарлан бүх төрлийн хүндэтгэл үзүүлэх болон чадал ухаанаа заран хүчин зүтгэхийг тушааж байна. Үүнийг эс дагаваас хэн боловч олны өмнө тосгоны төвд ташуурдуулан шийтгүүлнэ. За одоо тарцгаа! гэв.

	— За жаахан тоглоодохлоо доо гэж Комариха дуугарав... 

	Эрэг дээр хүнгүй болоход Надежда Петровна Настёха хоёр цэцэрлэгч өвгөнийг бүр дайны анхны өдрүүдэд шатсан алимын цэцэрлэгийн зах дахь урцанд нь аваачив. Тэр нээрэн ч ахлагчийн хэлснээр сэргэв. Настёха түүхий спирт олж авчирснаас талтай шилэн аягаар нэг уугаад өвгөн бүр ч сэргэв. Тэгээд цааш амьд явахаар шийдэж, цэвэрхэн даавуун цамц өмсөөд өтгөнөөрөө байгаа буурал үсээ эгц хагалан самналаа. Орой болоход ганц бие өвгөнийг өрөвдөн бүгд урцанд нь цуглав. Өвгөн өөр ертөнцөөс ирсэн мэт их л хүндлүүлэх гэж ядан бүр маяглаж эхэлсэн нь урьд үзэгдээгүй юм боллоо. Залуу Софья Петриченкова хүүхэн үлгэр ярьж өгөөч гэж гуйхад өвгөн юу ярьж байгааг нь ойлгоогүй дүр үзүүлэв.

	— Өвөө, ярьж өгөөч дээ! гэж Софья шалав.

	— Юу ярих вэ, охин минь? гэж өвгөн гайхахад

	— Яагаа вэ, үлгэр! гэв.

	— Хараач гэм!.. Би өвгөрч, ухаан санаа муудаж, мэдэж байснаа мартчихжээ гэж өвгөн мэхлэхийг оролдов.

	Уржигдархан л ярьж байсан шүү дээ.

	— Тэр болгоныг яаж санах вэ!

	— Яагаа вэ дээ! «Аль ч юм бэ нэг улсад, ямар ч юм бэ нэг хааны үед...» гээд л

	— Үгүй ep!

	— За, өвөө!

	— За, дэмийрэхээ боль! Ярь! гэж Надежда Петровна ширүүхэн хэлэв.

	— За чи битгий яар гэж өвгөн бага зэрэг айснаа нуун, — Бор шувуу яагаад жижигхэн төрчихсөн юм! гэснээ, — За чагнаж бай... Аль ч юм бэ нэг улсад, ямар ч юм бэ нэг хааны үед ван гүнж нар биш, жирийн л газар хагалагчид амьдран суудаг байжээ. Тэд зуны цагт үүрээс үдэш хүртэл ажлаа хийж, худгийн усаар нүүрээ угаагаад оройнхоо хоолыг иддэг байжээ. Хоолныхоо дараа гадаа гарч өвгөд нь тамхи татацгааж, эмгэд нь шүдтэй бол наран цэцгийн үр цөмцгөөж, залуус нь зугаалдаг байжээ. Гармони, мандолин барин гудмаар явж, хайрын тухай хөгжилтэй, гунигтай янз бүрийн дуу тоглоцгоож... 

	— Нээрээ тийм байсан гэж үү? гэж Софья дуу алдахад

	— Энэ чинь үлгэр шүү дээ, тэнэг минь гэж Настёха түүнийг загнав.

	— Алив хүүхнүүд ээ, дуулцгаая! гэж Софьяг уриалахад

	— Каспа ч чамайг мөн дуулуулна даа!

	— Бид аяархан шивнээд... За, алив! гэснээ өөрөө аяархан эхлэн: 

	 

	Уудам их талдаа улаан маалинга шиг өслөө би... 

	 

	гэж дуулахад хүүхнүүд

	 

	Уярам сайхан амьдрал минь урсах гол шиг өнгөрлөө дөө...

	 

	гэж шивнэн дагалдахад

	 

	Тоглоом дээр ч, тойрон бүжигт ч хаа л явна тэр минь 

	Торомгор нүдээ надаас салгалгүй ширтэн суудаг сан 

	 

	гэж толгой нийлүүлэн сууж аяархан дуулцгаахад, дараагийн бадгийг Настёха эхлэн:

	 

	Охид, найзууд минь атаархан биднийг шохоорхож 

	Онцгой тохирсон хоёр гэж өвгөд шагширцгаана... 

	 

	гэж дуулав.

	Настёха мөн л шивнэн дуулж байсан боловч хэчнээн хөнгөн амьсгаатай уужим цээжтэй нь шууд дэгдэж байв. Надежда Петровна түүнийг сэмхэн ажин, нөгөөх сэтгэлийн сэв нь арилж тайвширсан бололтой, ашгүй дээ гэж бодлоо.

	Шивнэх дууг дарсан герман дуу гаднаас хангинан цуурайтав. Цэргүүдийн нэг нь онгорхой цонхоор эгшигт хайрцгийн хоолойг гадагш харуулан тавьсан бололтой. Орой болсон ч цэнхрээрээ байгаа оросын тэнгэр доор, тодорч чадаагүй оросын оддын доор «Рейний харуул» хүч түрэн цуурайтав.

	Нэг зовлонгоос хэлтрэхэд маргааш нь илүү гашуун өөр гамшиг тохиолдов. Колька Дуняша хоёрын жаргалд Настёхагийн дэнчин тус болсонгүй.

	Колька өглөө эртнээс «эзэнтний» газрыг хагалж байлаа. Дан хивэгт цүндийж томорсон гэдэстэй морь нь цавиа хүртэл хөвчлөн жижиг анжис чирэн зүтгэхэд халцархай арьс нь хагарчих вий дээ гэмээр харагдана. Өсгийн дээрх идээ нь саяхан хагарсан Колька анжисны хойноос хазганан гэлдэрнэ. Эхээсээ өргөн шанаа, гөжүүд харц, эцгээсээ ясархаг төрхийг нь өвлөн төрсөн Колькагийн байдал сэргэлэн хөдөлгөөнтэй, хүсвэл бага зэрэг инээд хүрэм билээ. Тэр шаргал үстэй, арьсных нь өнгө тоосго шиг, хамрынхаа уг дээр бараан сэвхтэй ажээ.

	Хүү анжсаа эргүүлэх гэснээ жимээр айсуй яваа хоёр охиныг үзэж цээж тэлэх баярын совингоор тэдний нэгийг Дуняша гэж танив.

	— Зогс!.. Тамхи татаад!.. гэж Колька эршүүдхэн дуугараад анжсаа хажуугаар нь унагааж морио хөллөгөөнөөс нь шаламгай, сурмаг суллан ногоонд тавив. Тэгээд үйсэн хайрцаг гаргаж ирэн тамхины нунтгаас ороож цахиураас яг асааж амжтал охид хүрч ирлээ.

	Дуняшагийн найз тосгонд сүйт хоёр гэж зарлагдсан улсын уулзахад хэвшсэн ёсоор шууд холдон явав.

	— Чи өчигдөр яагаад ирсэнгүй вэ? гэж Колька асуугаад, — Би комендантын цаг болтол хүлээсэн шүү гэв.

	— Чадсангүй.

	— Юу хийгээ вэ? гэж асуух Колькагийн дууны өнгөнд сэжиг сонсогдоно.

	Дуняша жаахан азнаснаа Колька руу гэмгүй нүдээр харан

	— Фрицүүдийн баас шээстэй орой болтол зууралдаад... гэхэд Колька дорхноо тайвшрав.

	— Өчигдөр хөгтэй юм боллоо гэж Колька инээн, — Каспа хүүхнүүдийг авраад гээд ийш тийш харан хэрээний хуучин үүр олж толгойдоо өмсөөд хэдэн сүрлээр сахал хийж, туранхай морины нурууг төлөөлүүлэн махир шургааган дээр мордов. Тэр нарийхан хүзүүгээ сунган, нүдээ бүлтийлгэн сүрлэн сахлаа хөдөлгөх нь яг л Каспа дуртай рольдоо байгаа юм шиг харагдав. Дайнаас өмнө Колька сургуулийн сайн дурын уран сайханчдын дэмий нэг амин сүнс нь байсангүй.

	Охид инээлдэцгээв.

	— Тосгоны залуу охид оо! гэж тэр албархуу хөндий аялгаар хэлээд, — Би бол сайхан сэтгэлт эрэлхэг зоригт баатар Кихот ноён... гэтэл Дуняша айн уулга алдахад нь харвал ахлагчийн доголон туслагч жалгаас гарч ирж явлаа.

	— Хараач, Ажлын цагт уран сайхнаар зугаацаж байдаг вий, энэ янзаар нь бичиж авна даа гэж бах нь ханасан байдалтай халааснаасаа үнгэгдэж хиртсэн дэвтэр гаргав.

	— Үгүй, ноёнтон бид хичээлээ дууссан, гэртээ харьж явна гэж Дуняша айсан байдалтай өгүүлэв.

	— Петриченкова Химка, Носкова хоёр уу?.. гээд ахлагчийн туслагч Дуняшагийн найз руу харж, — За яах вэ, бид үүнийг шалгана. За чи бас л хичээлээ хийчихсэн гэх үү? гэж Колькагаас асуув.

	— Бүр тамхи татаж ч болохгүй хэрэг үү? гэж тэр айснаа нуун зориг гарган хэлэв.

	— Халуу шаттал арав цохиход л тамхи татахын амтыг үзнэ дээ... Уран сайхны чинь төлөө нэмнэ! гэж туслагч амлаад дэвтрээ далд хийж хазганасаар одлоо.

	— Коль, яах нь энэ вэ? Чамайг шийтгэх гэж үү?..

	— Гонж байлгүй гэж Колька айсан ч гэсэн зориг гарган хэлээд, — Айлгасан гэж бод оо юу!.. Надад гар хүрдэг л юм бол би партизанууд руу явна гэв.

	— Хэрвээ би эр хүн байсан бол энд ганц ч хоног саатахгүй гэж Химка хэлэв.

	— Ямар би буруутай биш дээ гэж Колька гомдон, — Манайхныг ой руу явахад гай болж миний өсгий хувилаад... Би уржигдар Крупецийн шугуйд очиж баахан дохио өгсөн л дөө. Хөхөө шиг донгодож, сойр шиг тагнай ташиж, болжмор шиг жиргэж үзсэн боловч ямар ч хариу аваагүй.

	— Аяар гэм! гэж Химка зандраад, — Хазгар шулам хаа нэгтээ нуугдаж байвал яана гэв.

	— За тэр муу яадаг юм!.. Дунь!

	Эргэн тойрон фриц дүүрч амьсгаа давчдан хэцүү, амьд явахад бэрх байгаа нь мэдээж боловч арван долоон настай Колькагийн зүрх маргаашийн төлөө үл шаналан, элбэрлээр бялхан цохилохоо мартаагүй хэвээр байв. Колька бөхөсхийн Дуняшагийн завж дээр үнсэж орхив.

	— Солиоров уу?

	— Бага зэрэг!.. гэж Колька үйлдлээ дахин давтах гэсэн боловч Дуняша сэрэмжтэй байсан тул эвтэйхэн бултаж, охид хөхрөн гүйлдэхэд Колька тэдний араас бахдан харж зогссоноо санаа алдаад морио хөллөж эхлэв.

	 

	 

	— 7 —

	— Ахлагчийн туслагч хошуу өргөж гэж Настёха хэлэхэд

	— Каспа согтуу байхад л ганц горьдлого байна гэж Надежда Петровна сунжруулан хэлснээ, — Хэрвээ тэр өөрийгөө Кихот ноён гэж тооцдог л бол биднийг хамгаалах учиртай гэв.

	— Яг үнэн! гэж Анна Сергеевна баталснаа, — Хэрвээ эрүүл байвал ойртохын хэрэггүй шүү, Петровна гэлээ.

	— Аз болоход эрүүл байх нь ховор шүү... 

	Тэд байшингуудын араар дамжин хамтралын хуучин конторын байшинд байдаг Каспагийн өргөө рүү очицгоов. Байшинг цэнхэр хаалга, цонх, янз модыг цагаан тосон будгаар буджээ. Гудамж талд нь хүзүүндээ автомат агссан харуул холхиж байв.

	— Ань, чи сүйхээтэй хандаж цаадхыгаа ямар байгааг мэднэ шүү. Гол нь сахлыг нь хар, хэрвээ гозойж байвал согтуу байгаа нь тэр... 

	— За, за гээд Анна Сергеевна удын мөчир доогуур шурган алга боллоо.

	— Хараач! гэж Настёха шивнэн харуулын цэргийн өмнө маяглаж байгаа тосгоны өвчит Самойлихаг заав. Тэр шүдгүй амаа ангайн гараараа савчин эргэлдэж, сууж босон нүцгэн хөлөөрөө товшилно. Харуул инээн целлофан боодолтой герман талх гарган өвчтөд cарвайхад тэр талхыг нь шалмаг шүүрэн авч зайлан гүйж холдоод уруулаа цорвойлгон ууртайгаар нулимж эхлэв. Герман инээсээр байсан боловч өөрийгөө албадан царай нь улайж байгаа нь мэдэгдэж байв. 

	Өвчит

	— Гударга! Гударга! гэж ноосонд нь лошго ширэлдсэн золбин хар нохойг дуудан авчирч талхыг хуваан нохойн ам руу чихэхэд харуул буруу харав.

	— Гай дайрчээ, Петровна! Сахал нь доошоо унжиж байна гэж тэдэнд мэдэгдэлгүй дэргэд нь ирсэн Анна Сергеевна хэллээ.

	... Большов ахлагч толгойгоо гэдийлгэн ваартай давсалсан уснаас ууж төвгөр төвөнх нь дээш доош алгуурхан хөдөлнө. 

	— Жаалыг минь өршөөгөөч дээ, ноёнтон. Нүдээд алчхаж мэднэ гэж Надежда Петровна хүлцэнгүй гуйв.

	Большов саваа тавьж алгаараа амаа арчсанаа

	— Алахгүй хэд халуу шатуулаад өгөхөөр жаал ухаан сууна биз гэж уйдсан маягтай дуугарав.

	Ширээн дээр асгарсан өргөст хэмхийн шүүсэн дунд хөдөлж ядан байсан том ногоон батганыг Большов алгадан алаад алгаа цэвэрлэв.

	— Ноёнтон минь, бага залуу хүнийг олны өмнө хулгайч гөлөг шиг ташуурдаж болохгүй. Айл хөршийнхөн, найз нар нь, сүйт хүүхэн нь, төрүүлсэн эх нь түүнийг чармай шалдан цусан дотроо тонгочиж байхыг яаж харж болох вэ? Энэ ч хүн алснаас долоон дор!

	— Намын даргын авгай бүр ингэж ярьж эхлэв үү?

	— Бид хэзээ тэр дарга марга байлаа? Хадуур анжистай ноцолдож л бүх насаа элээлээ. Хоёр нарны хооронд зүтгэж үхтлээ ядарч байлаа... 

	— Залаад бай, залаад бай намын даргын авгай!

	— Хэрвээ миний нөхөр намын гишүүн байсныг ярих гэж байгаа бол өөртэй нь л ярь.

	— Цаг нь болохоор ярих л болно доо... Намайг, миний гэр бүлийнхнийг та нар өршөөсөн бил үү? гэж шаналан занасан аялгаар ярьж эхлэн, — Хөлс хүчээ гаргаж цуглуулсан хөрөнгө минь хураагдаад, буутай манаанд туугдаж явахад минь та нараас ганц нь ч гэсэн өмгөөлсөн үү? Ганц нь ч гэсэн үр хүүхдийг минь өрөвдсөн үү?..

	"Хөлс хүч гэдэг нь ч үнэн, харин хэний хөлс, хэний хүчээр сэн бил ээ? Түрүүлгээ харан унатлаа ядарсан өнчин Глашагийн уу, та нарын төлөөнөөс дөрвөн хүний ажил хийж байсан солиот Колькагийн уу?" гэж Надежда Петровна хорсон бодсон боловч юм хэлсэнгүй хүлцэн, зөвхөн санаа алдлаа.

	— Санаа алдаж байна уу? гэж Большов тавласан байртай асуугаад, — Намайг санаа алдахад хэн тоож байлаа? Би тэр үед үхэлгүй тэсэн өнгөрөөж та нараас, шаарнуудаас хариугаа авна даа!.. гэж санаж байв. Намайг шорон гянданд хатааж, цөллөгт зовоолоо, хүүхдүүдээс минь салгалаа, эхнэрийг минь авсанд орууллаа, би бүгдийг тэсвэрлэж, бүгдийг давж ирсэн. Одоо би та нарын тархин дээрх, эрлэгийн яллах илд! гэв.

	— Тийм ээ, ноёнтон, таны эрх. Хүүг минь өршөөж хайрла, насан туршдаа таны төлөө бурханд мөргөе гэж Надежда Петровна гуйн лүгхийтэл өвдгөөрөө сөгдөн бөхийж мөргөөд, — Хураасан бүх л өвөө нууж хаалгүй авчирлаа гээд өврөөсөө боодолтой юм гарган задалж, хос ээмэг, гэрлэлтийн ёслолын бөгж, энгэрийн шигтгээтэй хатгуур зүү, хүзүүний зүүлт, дотуур зүүдэг мөнгөн загалмай, бурхны гуу, хуучны хоёр алтан зоос, шүдний алтан бүрээс гаргаж

	— Баярласны тэмдэг болгон барья хэмээн өгөв. 

	Большов боодлыг хайнгахан зангидаж шургуулгын нүд рүү хаяад

	— За яах вэ, ажлаас хойш суусны төлөө ташуурдахгүй гэв.

	— Гялайлаа, ноёнтон! гээд Надежда Петровна ахлагчийн хумс нь шарласан ширүүн том гарыг авч уйлан үнслээ.

	— Жүжиг үзүүлсний нь төлөө ташуурдах болно... За, намын даргын авгай эндээс тонил! гэж Большов хашхирав.

	Үдээс эхлэн талбай дээрх царсны мөчрөөс зүүсэн зам төмрийн ширмэн хугархай тосгон даяар янгинан цуурайтав. Ахлагчийн доголон туслагч хөлсөө гоожуулан тэр ширмийг нарийн төмрөөр нүднэ. Надежда Петровнагийн хувьд тархи руу нь балбаж байгаа юм шиг яршигтай тэр дуунд толгой нь эргэж, ухаан балайран, сэтгэл үймрэн байв. Дараа нь бүгдийг талбай руу хөөн цуглуулж эхлэв. Надежда Петровна тэнд чухам яаж хүрснээ санахгүй байв. Эхлээд түүнийг герман цэргүүд чирж явснаа Настёха Анна Сергеевна хоёрт шилжүүлэн өгсөн шиг бүүр түүрхэн санагдана. Харанга мөн л хуучнаараа янгинан цуурайтсаар байв. Морь унасан Каспа ирж, тосгоны шорон болгосон хуучин халуун усны байшингаас Колькаг авчирлаа. Надежда Петровна эхлээд түүнийг таньсангүй. Тэр цонхийж, шаргалдуу үс нь сөөвийн ширэлдэж, эцэж туран амь нь голдоо орчихсон юм шиг болжээ. Харанга чимээгүй болмогц Надежда Петровна бүх юмыг нарийн тод үзэж, сэтгэж чадах болов. Хүүгийн нь балмагдсан нүд, хувцсыг нь хүү татан авахад гэдэснийхээ доод хэсгийг хаасан өрөвдөм аймхай хөдөлгөөн, өвчтэй хөлөө хөндөн дэвсгэр сүрэл дээр эв хавгүй хэвтсэн зэргийг тэр тодорхой харж байв. Цугларагсад бүгд доош харлаа. Каспа дөрөөн дээрээ босон ямар нэг юм хашхирахад түүнийг нь эелдэг цэрэг, ахлагчид орчуулж өгөв. Энэ цэрэг славян аман зохиол судлагч бөгөөд Пушкиний үеийн яруу найрагчдыг судалж, Тютчевийн шүлгийг герман хэлэнд хөрвүүлжээ. Хэдийгээр украйн аялгаар дүүрэн өмнө зүгийн бүлэг хүмүүсийн хэл яриа чихэнд эвгүй сонстох боловч, тэр уянга аялгуу төгс уян орос хэлийг хайрладаг хайраараа гарнизоны алба хааж байгаа тосгоныхныг хайрлан үздэг байв. Энд байх нь түүнд эвгүй байсан боловч яая гэх вэ? Тютчевийн эх нутгийнхан яагаад түүний эвсэг найрсаг харьцааг тоож үзэхгүй байгааг славян зохиол судлаач цэрэг одоо л ойлгож эхлэв бололтой.

	Большов гараа өргөн цугларагсдад анхаарахыг уриалаад

	— Хөөе, чагнаж бай!.. Харцаа бүү буруул!.. Доошоо битгий хар! Ташуурдуулах гээ юү? гэснээ туслагчдаа хандан, — Бурхны авралаар, эхэл!.. гэлээ.

	Большов Колькагийн мөрөн дээр, шоронгийн манаач хөл дээр нь сууж туслагч шазуураа зуун суран ташуураар дал нь горзойсон туранхай нуруун дундуур нь дүй муутай ташуурдав. Колька ер хөдөлсөнгүй. Каспа ямар нэг юм дурамжхан паргиатан хэлэхэд Большов хэлмэрчгүйгээр түүнийг ойлгов. Тэр, туслагчдаа Колькаг барьж байхыг тушааж, усан цэргийн зэс аралтай бүсээ угз татан тайлаад нүцгэн биеийг нь шувтран ороолгож эхэллээ.

	Цугларагсад дуу алдан ганхасхийн.

	— Битгий хар гэж Анна Сергеевна найздаа шивнэхэд Надежда Петровна сонсоо ч үгүй мэт, цохихыг нь тоолж байгаа ч юм уу, маани тарни уншиж байгаа ч юм уу, дэмийрч байгаа ч юм уу, уруул нь хөдлөн байлаа.

	— Цус, цус нь урсаж байна... гэж цугларагсад шивнэлдэв. Дуняша чимээгүй эхэр татан уйлна.

	Большов улайрчээ. Он жилээр хуримтлагдсан бүх хорсол, шорон гянданд зовж байсан бүх өс хонзонгоо бие сэтгэлийнхээ бахыг ханган гаргаж байлаа. Үүний тулд л тэр зүрхээ номхотгон тэсвэрлэж, хүлцэн дутуу гуцуу амьдарч явсан болохоор одоо цаг нь иржээ. Тэр жаал хүүг биш, «намын даргын гэр бүлийг» ч биш, өөрийн бүх дайсан, зөвлөлт засгийг ташуурдаж байв.

	Аймшигтай орилооноор Колькагийн омголтсон уруул нээгдлээ. Тэр тасалдахгүй ганцхан царгиа өнгөөр орилох бөгөөд эцсээ хүртэл ганц ч авиа гаргалгүй тэвчин тэсэж байгаад одоо хаалт нь зад тавив бололтой. Тэгснээ цочир дуугүй болж, энэ нь бусдад тэсвэрлэмгүй нам гүм болж хувирав.

	— Genug!7 гэж Каспа хэлэв. Гэвч Большов зогсож чадсангүй.

	— Боль! Боль гэм! гэж славян цэрэг дуугарав.

	Большов биеэ барин зогсож магнайнхаа хөлсийг арчаад бүснийхээ арлыг ногоогоор цэвэрлэв.

	Надежда Петровна хүү рүүгээ ухасхийн Каспагийн хажуугаар цэргүүдийн дэргэдүүр өнгөрсөн боловч хэн ч түүнийг барьж, хорьж амжсангүй. Тэр том ноосон алчуураар хүүгийнхээ гувруу болсон биеийг далдлаад толгойнхоо алчуурыг шүүрэн авч цусыг нь арчиж эхэллээ.

	— Fort8 гэж Каспа хашхиран түүн рүү морио давьчив.

	Яг энэ үед шидийн хүчээр бүтсэн юм шиг зарим юмыг ярьдагчлан, тосгон бүр хавь ойр даяар удтал дурсан шагшсан хачин жигтэй нэгэн явдал боллоо. Надежда Петровна Каспагийн хашхирахыг сонсоод түүн рүү харлаа. Үзсэн хүмүүс амьд хүнд тийм харц байдаггүй гэж баталцгаадаг. Түүний харанхуй нүх шиг цоргисон харцанд уур, үзэн ядалт ч биш, түүнээс ч арай илүү аймшигтай, үлгэрийн могойны харц мэт илбэдэн захирах догшин юм тодров.

	Каспа ямар нэг үзэгдэмгүй хаалтад тулсан юм шиг эмээл дээрээ гэдэсхийж, унаж явсан туранхай адгуус нь хүртэл хамраа тачигнуулан цэгээн нүдээ эргэлдүүлэв.

	— Augen nieder9 гэж Каспа хашхирахад цаас шиг цайсан хэлмэрч Надежда Петровнад

	— Харцаа доош нь болгооч гэж шивнэв.

	Гэвч Надежда Петровна түүнийг нь сонсоогүй ч юм уу, эсхүл сонсохыг хүсээгүй юм уу, харцаа бууруулсангүй. Түүний нүд нь бүлт үсрэн хэлмэгдүүлэгч дээрээ хайлмал дусал болон тусах гэж байгаа юм шиг санагдана. Надежда Петровна харцаа захирч чадахгүй болжээ. Харцных нь галд жирийн хөдөлмөрч эмэгтэй, эх, эхнэрээс тариачны удирдагч шантарч бууршгүй Петровна төрж байв.

	Каспагийн архинд хордсон мэдрэл үүнийг тэсвэрлэж чадсангүй, мориныхоо амыг эргүүлэн цугларагсдыг хага зүсэн давхиж одов... 

	... Настёха Дуняша хоёрыг гүйж ирэхэд комендантын цаг болсон байлаа. Надежда Петровна гадна хаалга хяхтнан нэг хүн үүдний өрөө рүү сэмхэн орж ирэхийг сонсоод хүүгийнхээ дэрний дэргэдээс босон гал тогооны өрөөнд оров.

	— Тийшээ орж хэрэггүй гэж тэр хэлэв.

	— Цаадах чинь яаж байна?

	— Дуу нь намдсан... Унтаж байна.

	— Бид хоновол болох уу? гэж Настёха асуухад

	— Эргүүл ирвэл яана? Айлд хонохыг хориглосныг март аа юу?

	— За яадаг юм, ад чөтгөр нь тэднийг аваачиг!

	— Яадаг ч юм биш дээ! Тэднийг зовлонгоороо цэнгүүлэхээ больё, гэр гэртээ харьцгаа. Харуулуудад үзэгдэхгүй ногооны газраар яваарай.

	— Надя эгч ээ!.. гэж Дуняша гуйн хэлэхэд, 

	— Явцгаа! гэв.

	Настёха харанхуйд Петровнагийн царайг харах гэсэн боловч цоохор даавуун хөшгийг нэвтлэх тэргэл сарны туяанд Петровнагийн том шанаатай нүүр хэлбэр төдий харагдав. Петровна байдгаасаа илүү тайван, ухаалаг бас арай өөр ч юм шиг Настёхад санагдаж, энэ өөр Петровнад захирагдахгүй байхын аргагүй байлаа.

	Надежда Петровна саахуутай уснаас уугаад эргэн цаад өрөө рүүгээ ороход Колька дэрээ нуруугаараа налан нүд нь аниастай сууж байв. Тэр нь нүдээ аньсан хэвээр эхлээд аяархан, дараа нь бүр чангаар инээв. Надежда Петровна түүнийг хэвтүүлэх гэж оролдсон боловч тэр мод шиг хөшжээ.

	— Миний хүү яав?.. Тайвшир... Юм уух уу?

	— Дунь?.. гэж Колька дуудан харанхуйг нэвт гялалзах нүдээ нээж, — Би тэднийг мөн сайн чад аа биз? Намайг тэд бүх тосгоноор эрж байхад нь би ойд нуугдаад өнгөрөөсөн. Дунь, хоёул ой руу явъя.

	— Хүү минь... би байна, ээж нь...

	Гэвч Колька түүнийг сонсох ч үгүй, ээжийгээ таних ч үгүй, биеийг нь л тэмтчин илэв.

	— Дунь, нааш ирээч дээ... Юун аймхай юм бэ? гэснээ цочмогоор о-о-о-о гэж орилон хөнжлөө яран хаяж, — Халуун байна!.. Тэсэхгүй нь, халуун байна! гэж цамцаа хүү татахыг оролдов.

	— Миний хүү яав? Хэвт... Би усаар шавшаад өгье. Хэвт!

	— Халуун байна, ээж ээ!.. гэж Колька чанга дуугарав. 

	Эцсийн энэ ухаалаг үгээ хэлэнгүүт ухасхийн босож хаалга чиглэв.

	Эх нь түүнийг барьж авах гэсэн боловч эхийгээ маш хүчтэй гуядаж орхиод үүдний өрөө рүү орж дараа нь гудамжинд гүйж гарав. 

	Надежда Петровна босох гэтэл харц нь бурхны өмнө асаасан зулан дээр тусаж Саваофын догшин нүүрэнд шар гэрэл бөгөлзөн байхыг харав.

	— Бурхан минь!.. гэж гурван хурууны үзүүрийг дух цээж хоёр мөрөндөө хүргэн залбираад үг хэлж амжаагүй байтал гадаа буун дуу гарав. Тэгснээ дахин дуугарав. Цонх руу мөлхөн очиж хөшгийг ярвал, гудамжны голд, цагаан цамцан дээр мөнгөрөх сарны туяан дор хүү нь үхсэн хэвтэнэ. 

	Гарт нь Колькад ус өгч байсан төмөр шанага дайралдлаа. Авч шидвээс бут үсэрсэн зул унтарч бурхны хөрөг хагаран шалан дээр унав.

	Конопелькн шатаж байлаа. Партизаны отрядын удирдлагаас тушаасан ёсоор түймэр бүх тосгонд зэрэг эхэлжээ. Энэ тушаалыг холбоочин хүү Надежда Петровнад дамжуулахад германчуудад эзлэгдсэн тосгоныхон хэн ч, партизаны удирдагч Петровнагаар зарлигаа дамжуулсанд гайхсангүй, түүний оройллыг бүх тосгоноороо дуугүй хүлээн зөвшөөрөв. Хэдийгээр германчууд ухрахдаа үнсэн товрог үлдээнэ гэдгийг хүн бүр мэдэж байвч энэ хатуу тушаалыг дуртай биелүүлэх хэн байх билээ. Шөнө бүр дорно зүгээс түймрийн туяа гарах нь ухарч буй дайснууд тосгон, өртөөний суурин, сахрын завод, гүүр шатааж байгаа нь мэдээж авч, сайн дураараа өөрийнхөө ормыг шатаах хэцүү байв. Хүүхнүүд уйлалдаж орилолдон байж партизаны даалгаврыг биелүүлэв.

	Анхны байшингууд шатаж эхлэхэд захын байшингаас хоёр хижээл бага дарга гарч дугуй унан Сужи руу хөдлөв. Гурван сарын хайлмагтсан цасанд дугуй нь шигдэн дөрөөн дээрээ босон бөгтөлзөнө. Хоёр хашир хуучин цэрэг шууд бүгдийг ойлгож нөхдийнхөө төлөө санаа тавьж биеэ зовоож шуугиан дэгдээлгүй зүгээр ажил хэрэгчээр өөрсдийн амийг аврахыг бодоцгоожээ.

	Каспа ч бас арай явчихсангүй. Тэр дөлөнд автагдсан саравчнаас морио гаргаж хэдрэг нуруун дээр нь тээхэд авгайчууд түүнийг үзэн мориноос нь хуу татан шатаж байгаа саравч руу чирч аваачив. Каспа орилж, хавьтсанаа хазан айсандаа татвалзан байх уруул дээрх хуйхлагдсан сахал нь өрөвдөлтэй хөдөлнө. Цөхрөл нь түүнд хүч нэмэн, Анна Сергеевнаг сэгсрэн хаяж, Софьяг нударгалж унагаагаад, хэрвээ Надежда Петровна амжиж ирээгүй бол зугтчих дөхөв. Надежда Петровна нэг гараараа бүсэн дээрээс нь нөгөө гараараа шилэн хүзүүнээс нь барьж аваад саравчны дүжигнэн байгаа гал руу шидэхэд Комариха санаа тавимгайгаар гадсаар хаалгыг нь чагталлаа.

	Надежда Петровна Каспаг цааш харуулахдаа санаа зовж юм бодсонгүй, ганцхан ахлагчийг л олох гэж тосгоноор хэсжээ. Харанхуйг цоргих мэт галт сум улалзан пулемётын гал цацарна. Тосгонд гарсан түймрээс болоод гарнизон хамгаалалт зохион байгуулж чадаагүй учир партизанууд Конопелькийг бараг эсэргүүцэл үзэлгүй эзэлж авсан ба одоо германы хэсэг бүлэг цэрэг тосгоноос гарах гэж буудалцаж байв.

	Талбайн тэнд Надежда Петровна, ховилтой гурав дахь гол төмөр суулгасан ангийн буу барьсан Настёхатай тулгаран:

	— Гомдоогчоосоо хариугаа авч чадав уу? гэж асуухад Настёха толгой сэгсрэн

	— Үгүй... Мөрдөж олоод, шагайхад мөн шиг л байсан юм. Тэгтэл эргээд харах нь, дарь эх минь, нөгөөх оросоор сайн ярьдаг цэрэг байна шүү. Тэр автоматтай, би бүр ил зогсож байсан юм чинь, хамгаалах бодолгүй байгаа бололтой нэг их хачин инээгээд «Яасан гэж энэ вэ? Би чинь бусад германчуудтай адилгүй шүү дээ» гэв.

	— Чи тэгэхээр нь яав?

	— Нээрээ ч түүнийг өрөвдөөд явчихлаа... Чи ч сайн герман, гэвч чи дайсан гэж хэлээд л буудчихлаа... гэснээ Настёха мөрөө зэвүүнээр хавчин, — Tэp намайг амь өргөөх байх гэж бод оо биз... гэв.

	— Петровна!.. Петровна... гэж дуудан, — Большовыг барилаа!.. гэж хоолой мэдэн хашхирах сонстов.

	Найдлагагүй ялагдсан боловч өөрийгөө зэмлэхийн зовлонгүй, хөө цусанд будагдсан гайхмаар тайван нүүртэй, ядарсан, хөшсөн гар нь ар дээрээ ногтоор хүлээтэй хусны доор зогсож байв. Надежда Петровна бүр хойно, ахлагчийг үзээд цээрлэмээр хор хөдөлж хорхой хүрснээ санан гайхаж байв. Анхны дурлалын тэврэлт ч, хүү төрөлт ч түүнд ийм шатам, бараг ичмээр баяр бахархлыг төрүүлээгүй билээ.

	— Большов, чи аархахгүй яагаа вэ? Чи чинь эрлэгийн залхаах илд биш үү?

	— Аархах юмгүй болоод... Гэхдээ би сөгдөж мөлхөхгүй.

	— Би мөлхсөн нь үнэн. Төрсөн үр минь мах цусны тасархай юм чинь... дахиж надад олдохгүй шүү дээ...

	— Тонилгох газраа мэдэх үү? Залхаж гүйцлээ!..

	— Чи үхэхээс айхгүй байна уу?

	— Та нарт, өөртөө, та нараар тоглуулсан амьдралдаа дургүй хүрч байна. Шалавхан шиг дуусгачих, ингээд л бол оо!

	— Чамд амьд явахын ч хэрэг алга, тийм үү?.. Тэгээд л чи ийм их додигор байна.

	— Ямар ч л гэсэн гар хуруу үнсэж долоохгүй гээд Большов инээвхийлэв.

	— За Большов, хагацъя. Чамайг би насандаа мартахгүй гээд Надежда Петровна дохио өгөв.

	Хоёр авгай Большов руу ирж, түүний, юу хийж байгааг ойлгож амжаагүй байхад нь хоёр хөлөөс нь нэг нэг гогцоолдон уяв. Бусад нь зэргэлдээ хоёр хусыг нахийлган авчрав. Большовын царай үнс шиг цайран

	— Солиоров уу?.. Загалмай зүүгээгүй улс уу, та нар! Туслаарай! Туслаарай!.. гэж хашхирав.

	— Чир! гэж Надежда Петровнагийн тушаахад Большовыг хус мод руу аваачив. Тэр тэлчилж тэлүүлэх бөгөөд нүд нь дүрлийн, мурийсан амнаас нь адгуусны дуу гарна. Тэрээр Надежда Петровнагийн өмнө сөгдөн хөлийнх нь хажуу дахь газрыг үнсэв.

	Гэсэн ч Большов аймшигт цаазаас мултарч чадлаа. Хус мод эгцэрч амжаагүй байтал нуруулаг партизан түүний араас ирж шил рүү нь буудаж зовлонгоос нь салгажээ.

	— Бузар золиг, чи юунд бидний шүүхэд саад хийв гэж хашхиран уурссан Надежда Петровна нөхрийнхөө нүүр лүү нулимав.

	— Хонгор минь яав? Тайвшир! гэж Матвей Крыченков эелдгээр хэллээ.

	Хагацал, уулзалт... 

	Конопелькийн бүх партизаныг Сужийг чөлөөлсөн хорооны бүрэлдэхүүнд оруулжээ. Бүх тосгоноороо байлдах нь нэг нэгээрээ байлдахаас хавьгүй дээр тул эрчүүд их баяртай байв. Авгайчууд нь эр нөхөртэйгөө дөнгөж шөнө өнгөрөөгөөд өглөө нь салах ёс гүйцэтгэв.

	Отрядын Сужа руу явган маршаар явахаар жагсаж байгаа талбай руу Крыченковынхон явав. Тосгон шөнө шатаж байсан шигээ бүрэн шатсангүй, гурван сарын чийг түймрийг даржээ. Байшингуудын ихэнх хэсгийн хэрзгэр яс мод юм уу пийшин, дурсгал болон үлдсэн боловч хаа нэгтээ саравч, хашаа зэрэг нь шатаж бүтэн үлдсэн орон сууц ч байв. Харин Крыченковын байшин бүрэн шатжээ. Матвей төрж өсөж бүх насаа өнгөрөөсөн эцэг эхийн гал голомттой салах ёс гүйцэтгэж шатсан байшингийн утаат үлдэгдлээс цуцал авч тамхиа асаагаад

	— Булшин дээр нь очихгүй юм уу? гэж зориг муутайхан асуув. Колькаг хаана булсныг энэ мэдэх аргагүй гэж Матвей таамаглаад асуухгүй болов уу гэж найдаж байсан боловч, Надежда Петровна энэ асуултыг өчигдрөөс хойш хүлээжээ. Тэр цурхиран уйлав.

	— Надь, өршөө... Би ойлгож байна... гэж нөхөр нь байж ядан шүдээ хавирч, — Өчигдөр би чамд дэмий л саад болж, бузар золигуудыг хэсэгчих хэрэгтэй байж!.. Битгий уйл, чи ямар буруутай биш гэв.

	Тэднийг талбайд ирэхэд тэнд тосгоны үдэлтийн хөгжим хэдийнээ хангинаж байв.

	— Надь, намайг эргэж ирэхгүй бол уучлаарай.

	— Урьтаж тааж яах вэ? гэж Надежда Петровна хэдийн уйлахаа болин хэлэв. Энэ нь зөвхөн нулимсаар угаагдаад өнгөрөхөөргүй ноцтой зүйл байсан тул Матвейн дотор юу болж байгааг тэр андахгүй байлаа.

	— Дайны үед хэн ч хувь заяагаа мэдэхгүй. Чи үхэлтэй хутгалдаж явсан, гэтэл үхэл Колькад маань ирлээ шүү дээ.

	— Үгүй ээ, Надя, миний бодлоор бол би амьд явах арга алга. Би фриц бүрийг Колькагийнхаа алуурч гэж үзнэ.

	Надежда Петровна нөхрийнхөө чалх нь буусан зовлонт нүд рүү харан

	— Чамайг би ойлгож байна, гэхдээ хүлээнэ гэв. 

	Тэд тэврэлдэн тэр чигээрээ чимээгүй хэсэг зогслоо.

	— Манайх сайхан айл байсан сан гэж хэлээд Крыченков уйлав. Тэгээд эхнэрээ түлхэж холдуулаад жагсаал руу гүйлээ... 

	... Нарийн хөшүүргэн татуургатай хашлагаа дүүртэл зузаан хөлдсөн худгийн дэргэд Настёха залуухан танкчинд ус өгч байлаа. Цаадах нь тун турь муутай, хүүхдэрхүү харагдах тул их замын хажуугийн шуудуу руу хазайн зогсож байгаа КВ хэмээх цоохортсон хуягтай тортог болсон том танк дотор сууж яваа гэж бодоход хэцүү байв. Түүний нөхөр танкны нээлхийгээр цухуйн ганц хэрээ алгуурхан эргэлдэх цэнхэр тэнгэрийг ширтэнэ.

	— Анх хараад л дурладаг гэдэгт та итгэдэг үү? гэж танкчин хувингийн хагас хүйтэн ус уугаад асуув.

	— Анхных ч бай, хоёр дахь ч бай, гурав дахь ч бай, арав дахь ч бай, алинд нь ч итгэдэггүй... 

	— Та арай дурлал гэж байдагт итгэдэггүй юм биш биз дээ? гэж асуух хархүүгийн уруул тугалынх шиг зөөлөн, зузаавтар ажээ.

	— Зургаан сарын хорин хоёронд хайр дурлал эцэслэсэн гэдгийг чи мэддэггүй юм уу? Эхний бөмбөгөөр л алчихсан.

	— Тэр худлаа! гэж танкчин марзганасан ярианд ахадмаар үнэн голоосоо хэлээд, — Түүнийг алаагүй, ор сураггүй л алга болчихсон юм. Тэгээд одоо олдсон гэв. 

	Настёха залхаж

	— За марзганаад яах вэ! гэв.

	— Намайг Костя, Константин Дмитриевич Лубенцов гэдэг бид россошаных гэж танкчин өөрийгөө танилцуулав.

	— Настя... 

	— Мэдээж, Петриченкова биз?

	— Тийм ээ, хаанаас мэдээв? гэж Настёха гайхав.

	— Танай районд хоёр хүүхний нэг нь Петриченкова байдаг юм чинь. Дахиад ус өгөөч гээд хувинг хазайлган ус завжаар нь хүзүү, энгэр лүү нь асгарахыг үл xaйхpaн залгилж эхлэв.

	— Чи тэгээд хоёр дахь хүүхэн болгоны дэргэд зогсож ярьдаг хэрэг үү?

	— Тэгж сураагүй юм гэж танкчин үнэнээсээ хэлээд, — Тулалдааны завсарлагаагаар танд захиа бичиж байвал зөвшөөрөх үү? гэв.

	— Бичиж л бай, хэн хорих вэ!

	Софья ирж танкчин руу сониучханаар толгой дохиод хөшүүргийн модноос барихад

	— Нөхөрлөлийн тэмдэг болгож таны гэрэл зургийг авбал зүгээр юм сан

	— За яршиг! гэж Настёха гэнэт уурсан, — Явж үз! гэв.

	— Настя, би танд захиа бичнэ! гэж танкчин ямар ч бардамналгүй энгийн элэгсэг дотно хэлээд, — Ялалтын дараа уулзталаа баяртай. Таныг хүндэтгэдэг нэг сонин хүн байдгийг бүү мартаарай гээд малгайгаа авч хачирхмаар доош бөхийн ёслоод танк руугаа гүйхэд, Настёха түүний хүүхдийнх шиг цайвар хоёр эргүүлгийг гайхан харсаар хоцров. Настёха амьдралдаа хоёр удаа дурлаж эхлэхийг үзсэн бөгөөд сэтгэлээ өгсөн хүмүүс нь хоёулаа энэ инээдтэй, өхөөрдөм тэмдэгтэй байв. Настёхагийн зүрх дурлана гэхэд түүний хүүхэмсүү зангийн гол болсон төрөлхийн дотоод сэтгэл нь аль нэг хүүхдэрхүү шинж чанараар дутагдаж байв. Лубенцов тулалдаанд заавал алагдаж, хоёр эргүүлгийнхээ хамт хүүр болон хэвтэх юм шиг Настёхад санагдан сэтгэл нь сэрхийж гунигтай болов. Гэвч Софьягаас зовон үл тоох маягаар

	— Чалчаа амьтан!.. Бичнэ, бичнэ гэх, хаяг ч авсангүй гэв.

	Танкчин гүйж тосгоны зах хүрээд шавар дотор хэвтэж байсан тосгоны нэртэй баганыг авч «Конопельки» гэсэн бичгийн нь шаврыг ханцуйгаараа арчиж тосгонд нэрийг нь эргүүлэн өгч байгаа юм шиг баганыг газарт хатган тогтоов.

	— Тийм ч чалчаа эд биш л байна даа гэж Софья найз руугаа харан инээв.

	Настёха түүнд яаж ийгээд л шагхийтэл биеэ тусгайлан харуулах гэсэн боловч, танк начигнан, гайтай хөөтэй дайны голомт руу россошаны хар хүү Костя Лубенцовыг аваачихаар гинжээрээ газар хэмлэн хөдлөв.

	Хэд хоногийн дараа дутуу нурсан сүмд (өөр цуглах газаргүй байв) хамтралын даргыг сонгох сонгууль болов. Дулаавтар боловч салхитай өдөр байсан тул хөлдөж хатуурсан шавар шалбаагийн гялтгануур шиг мөсөн дээгүүр хуурай үйрмэг цас манаруулан шуурна. Толгой дээр мэлийх цэлмэг тэнгэрээр нарны туяанд нэвт гэрэлтэх цагаан үүлс нүүх бөгөөд цугларагсдыг зөвхөн хана л салхинаас хаацайлна. Цуглааныг районы намын хорооны хөдөө аж ахуйн хэлтсийн эрхлэгч Круглов гэдэг дайнд шархдаж гар нь тохойгоороо нугарахаа байсан хүн удирдав. Круглов далайн явган цэpэгт байлдаж явсан бөгөөд усан цэргийн хар шинель наймалжны дүрстэй саравчтай малгай өмсжээ. Тэр энгэртээ байгаа Улаан таван xoшуу одонг хүмүүст үзэгдэхүйцээр шинелийн товчийг тайлан ярж, малгайгаа догонцоо ширээн дээр тавьжээ. Түүний хажууд районы намын хорооны намын танхимын эрхлэгч Кидяева их л гэдийн суух ба мөгөөрсөрхөг урт хамар дээр нь хуучин маягийн нүдний шил шижиртэнэ.

	— Нөхөд хамтралчид аа, бид та нарыг шахаж хавчихыг эрмэлзэхгүй, гэвч танай энд, хүндэт өвгөд битгий гомдоорой, хүүхнүүд ноёлж байгаа болохоор даргаар эмэгтэй хүн сонговол сайн биз.

	— Тэр зөв! гэж идэвхтэйгээрээ Анна Сергеевна сайшаагаад, — Хүүхэн дарга биднийг амар ойлгоно, ер нь усанд ч цуг орж болно гэв.

	Цугларагсад инээлдэхэд Круглов зовсон маягтай царайгаа төв болгоод

	— Нөхөд өө, ажил хэрэгчээр оролцъё!.. Бид даргаар нөхөр Кидяева Марта Петровнаг ажиллуулах саналтай байна. Та бүхэн түүнийг сайн танина. Нөхөр Кидяева нүүлгэн шилжүүлэх үед онц сайн ажилласан...

	— Хүү минь, эзлэгдэх үед ямар байх байсан бол гэдэг нь бидэнд сонин байна гэж Комариха үг хавчуулав.

	Круглов уг сануулгыг ойлгоогүй юм уу, ойлгохыг бодоогүй ч юм уу:

	— Энэ бол их боловсролтой, томоотой, өөрийгөө боловсруулахын тулд шаргуу ажилладаг хүн. За, саналаа хураацгаая гэхэд

	— Байз хүү минь! гэж Комариха дахин өндөлзөөд, — Чи арай түргэдээд, бидний ухаан газар шорооны юм чинь арай удаадаад байна гэв.

	— Надад болох уу? гэж Анна Сергеевна босон, — Манай хамтралаас ганц нэр л үлдэж, «Туяа» ч бил үү, «Мандалт» ч бил үү, аль эсхүл «Жаргалт» ч бил үү, нэрийг нь ч санахгүй байна. Энэ хүн томоотой боловсролтой л хүн юм биз. Энд бол чөтгөр шиг адтай хүн хэрэгтэй. Тэгэхгүй бол бид хэзээ ч хөл дээрээ босохгүй. Манайд тийм хүн байна гэв. Гэвч Анна Сергеевна тэр хүнээ нэрлэж амжсангүй. Улиг болсон тасалданги, зүрхэнд хадам дохио хангинаж, тосгон дээгүүр, ойрхон, сүмийг яг голлон германы онгоц нисэн өнгөрөхөд тэнд байсан хүүхнүүд өвгөд, хүүхдүүд районы томоотой, ажилтан бүгд сурснаараа зэрэг газар унацгаав. Ганцхан Круглов л цэрэг эрийнхээ нэрийг бодож сүмийн чулуун шалан дээр унасангүй, хананд наалдан зогсов. Гэтэл Надежда Петровнагийн:

	— Босоцгоо!.. Эхийгээ охсон!.. Фашистуудын өмнө битгий хэвт!.. гэж уурсангуй дуу цуурайлахад хамгийн түрүүнд ичиж улайсан Настёха өөртөө уурлан босон харайж Дуняша түүнийг дагалдав. Анна Сергеевна ичингүйрэн босож хормойгоо гөвөв. Бие биесээ харалгүй бусад хүүхнүүд ч босоцгоов. Дөрвөн хөллөн тонголзсоор хамтралчин өвгөд ч өндийв. Ганцхан агаарын довтолгоонд дасаж дадаагүй намын кабинетын эрхлэгч л шалан дээр хэвтсээр байв. Круглов түүнийг тохойноос нь өргөн сандалд суулгахад германы онгоцны дуу алсад замхрав.

	Круглов ухаан сийлэн хуралдагсдын анхаарлыг татаж

	— Надежда Петровна, таны нэрийг дэвшүүлэхэд та ямар саналтай байна? гэж асуухад Надежда Петровна энгийнээр

	— Би зөвшөөрч байна. Би чадах байх гэж бодож байна гэв.

	— За, саналаа хураая. Надежда Петровнаг сонгох саналтай нь гараа өргөе.

	Круглов тоолж эхэлснээ больж

	— Тэртэй тэргүй санал нэгтэй байна гэв. 

	Тэгснээ тэр гэнэт инээж эхлэхэд, хамтралчид түүний хүг хүг гэсэн бөглүү инээдийг дагалдан хөхрөлдөцгөөв. Надежда Петровна өөрийг нь сонгохгүй болов уу гэж айснаасаа час улайчихсан доошоо харан өөрөө өөрийгөө сонгохоор гараа өргөж байжээ.

	Конопельки тосгоноос дайсныг хөөсөн боловч айж мэгдсэн тариачдын сэтгэлээс түүнийг хөөнө гэдэг тийм ч амаргүй байлаа. Надежда Петровна тариалалтын үе болоход л үүнийг баттай үнэмшив. Район үрийн будаа атгахныг өгсөн тул хамтралын дарга зам төмрөө дэлдэн 

	— Та минь ээ! Үр өгөөрэй. Тариалалт оройтох нь. Алт шиг цаг өнгөрч байна гэхэд загасны яс шиг туранхай хар Марина Петриченкова бүгдийг төлөөлөн

	— Петровна минь, юун тариалалт байх вэ? Манайхан дахиад л ухарч байгаа дуулдана. Бид бүгдэд зугтах хэрэг гарна гэхэд

	— Үүнийг бүрмөсөн март! Германы тухай мартах цаг болсон, хүүхнүүд ээ! Нөхрүүд маань түргэхэн шиг ирж биднийгээ халамжлан хайрлаг, фронтод тусалцгаая гэв.

	Хашхиралдан маргацгааж, хамтралын даргаа хараан зүхэж, бүр зарим нь нулимс гаргаж байсан боловч, хүүхнүүд өгөөмөр загнаж шуудай, шанага, хүүдийгээр үр авчран нэлээд юм цугларсан боловч хамтралын дарга бас л брезент дэлгэн зам төмөр дэлдэхийг тушаав. Анна Сергеевна, Настёха хоёр дахин гуйлгалгүй гурван уут үр тэргээр авчран брезент дээр овойлгон асгаад

	— Дууслаа, Петровна, ширхэг ч үр үлдээлгүй авчирлаа гэв.

	— Та нар ч авчирч, бусад нь харамлаад байна шүү дээ. Талбайд цацаж хүрэхгүй, хүүхнүүд минь атга ч гэсэн нэмэрлээч гэхэд Марина дахин цоролзож

	— Петровна, чи бодооч! Байдгийгаа өгчхөөд бид чинь яаж амьдрах болж байна аа?

	— Талбайгаа ашиглаж чадвал амьд үлдэнэ, ашиглаж чадахгүй бол тэртэй тэргүй өлбөрч үхнэ. Хувь хувиа хараад бид давахгүй.

	— Бүр амтшиж, шулам чинь! гэж Марина уурлан, — Ямар чөтгөрөө хийх гэж бид үүнийг сонгов оо? гэв.

	— Энэ ямар өөрийн ашгийг бодож ингэж байгаа юм уу?

	— Юугаа өгөх вэ дээ? Бүр цэвэрлэж орхисон юм чинь!

	— Өө тэг ээ юү? гэж Анна Сергеевна хүрэн нүдээ ёжтой онийлгон, — Саравчныхаа буланг ухвал салсан ганц нэг үр олдохгүй юу? гэв.

	— Та нар үр хүүхдийнхээ төлөө өвдөх сэтгэлгүй нь ил байна.

	— Пээ, ичээчихлээ!.. Петровна л ярьж байна шүү дээ, хамтарвал амьд гарч мэднэ, хувь хувиараа бол өнгөрнө гэж.

	Гэвч энэ удаа авгайчууд маргалдаж шуугьсангүй, орон байшин, зоорь луугаа таран одоцгоов.

	Оройхон толгойдоо, цацаг нь шатсан хиртэй алчуур зангидсан нүцгэн хөлдөө цоорхой галош угласан, тариачны уранхай нөмрөгтэй Петровна гартаа нөхөөстэй уут барин гудамжинд гарч ирэхэд Анна Сергеевнагийн нүд орой дээрээ гарч

	— Өрөнд баригдсан амьтан шиг яаж хувцаслаж байгаа чинь энэ вэ? гэхэд Петровна дуугарсангүй Софьягийн байшингийн цонхны дэргэд очоод гуйлгачны гонгинуур дуугаар

	— Сайн санаатнууд аа, ганц ч хамаагүй, тал атга ч хамаагүй үр хайрлаач! гэхэд

	— Чи Самойлихагавс сур аа юу? гэв.

	Цонх дутуу онгойн Софьягийн гайхсан царай цухуйснаа ичин дороо далд оров.

	— Хөгширсөн хойноо амьтны доог болж гүйцэх нь! гэж Анна Сергеевна хоргоосон боловч Петровна дүлий юм шиг байлаа.

	— Сайн санаатнууд аа, тал атга ч хамаагүй, ганц үр ч хамаагүй хайрлаач!..

	Тэгтэл Дуняша нарийхан хоолойгоор

	— Сайн санаат хүмүүс ээ, хайрлаач!.. гэж дагалдав. Хойноос нь Настёха ч дагажээ. Тэр үнэндээ дуугүй доошоо харах боловч байдал нь мөн л гуйлгачин шиг хүлцэнгүй байв.

	Софьягийн байшингаас хадмын нь уурсангуй дуу гарч

	— Аваачаад өгчих, цаад шулам чинь огт салахгүй нь! гэх нь сонстов.

	Петровна өглөгийг их л хичээнгүйлэн бөхийн ёсолж авахад Дуняша, Настёха хоёр мөн ихэд бөхийн ёслоод гурвуул цааш явлаа.

	— Сайн санаатнууд аа, тал атга ч хамаагүй, ганц үр ч хамаагүй хайрлаач гэж Петровна, Дуняша хоёр хоршин дуулна. 

	Бүр олон цонхноос зарим нь доогтой, зарим нь гайхан, зарим нь өрөвдөн Петровнагийн энэ хачин зовмоор жүжиглэхийг харцгаав. Дотуур хувцастай Комариха дутуу шатсан шатан дээрээ гүйн гарч ирээд

	— Петровна, яасан муухай юм бэ? Хамтралын дарга хүн байж гуйлгачин шиг уут барьж явах гэж! гэхэд,

	— Та нарын төлөө, хувхайнууд минь! Та нарын төлөө л хөгширсөн хойноо гуйж явна! гэхэд нь Анна Сергеевна Петровнагийн өргөн шанаатай нүүрэн дээгүүр нулимс урсахыг ажив. Тэгээд ойртон очиж уутыг нь булааж аваад

	— Хөөе авгайчууд, ичих нүүрээ бараагүй хүн байна уу?.. Хийцгээ, бүү харамла!.. гэв.

	Хүмүүс арай ч ичих нүүрээ барчхаагүй, тэр нь үргэлжилсэн их аюул зовлон, хүлцэнгүй байдалд хол дарагдсан байжээ. Тэгээд ч талбайгаа ганц ч ам үлдээлгүй тариалав.

	Үүнээс хойш хамтралын дарга, хамтралчид хоёр бие биесээ бүрэн ойлгоцгоожээ. Ганцхан удаа л Курскийн дэргэдэх тулалдаан эхлэхэд зөрөлдөж мөн л Марина Петриченкова «Зугтах хэрэгтэй, зугтаая! Германчууд ирээд үхлийн муухайгаар тамлана!..» гэж амьтан үймүүлжээ. Тэнгэрийн хаяанаас их бууны дуу нүргэлэн, шөнийн тэнгэр улайрч Конопелькийг тойрох гал хүрээ багассаар байлаа. Германы онгоцнууд тосгон дээгүүр эргэлдэн гэрэлтүүлэгч пуужин тусгахад ойр хавь үхмэл цайвар гэрлээр тодров. Надежда Петровна одоо хүмүүсээ шөнө хүртэл хадлан авах ажилд явуулах нь ажиллах хүч дутмаг, ногоо гайхмаар өндөр өтгөн, хадахаас өөр аргагүй ургасных билээ. Авгайчууд герман гэрэлтүүлэгчийн сүүмгэр гэрэлд лусын охид шиг явцгааж Настёха дуу эхлэхэд хоолой нь турь муутай мэт санагдавч бусад хүүхнүүдийнхтэй нийлэн ад албины гэрэлтэй тэнгэрийн дор дуу амилав. Авгайчууд шөнийн ажлынхаа гайхмаар сайхныг мэдэрсэн нь айх аюулаа давахад нь дэм болно. Удалгүй Надежда Петровна утас хэт чангарч тасрах цаг болсныг үнэхээр мэдрэв. Тэгээд хүн санамгүй юм хийж, бүгдэд паспортыг нь тарааж өгөөд «Дуртай нь зугт, би л хөдлөхгүй. Германчууд энд ирэхгүй гэдгийг би гэдэс дотроороо мэдэрч байна» гэлээ. Амьдралдаа анх удаагаа иргэний баримт бичиг авсан, бие даан шийдэж сураагүй хүүхнүүд гайхалзан байхад ганцхан Марина л юм хүмээ эмхлүүлэн боож эхэлсэн боловч ганцаардаад явж чадсангүй, ажилдаа гарснаар төгсжээ.

	Маринаг дийлсэндээ биш боловч энэ өдөр Надежда Петровнад дурсагдан үлджээ. Тэднийг үдэлж дуусаагүй байтал шуудан хүргэгч охин аймшиг зарласан том хар цүнхтэйгээ дугуйгаар жирэлзүүлэн ирэв. Авгайчууд бүгд зэрэг нам гүм болж хүн бүр л түгших зүрхээ сонсон байтал аянга цахих мэт тасхийн Софьягийн орилоон нам гүмийг эвдэж Софья захиагаа алдан түрүүлгээ унахад Комариха дээрээс нь тонгойн үрчгэр бахим гараараа мөрнөөс нь эргүүлэн

	— Сонь, Сонь, яагаа вэ? гэхэд

	— Шархдуулж!.. Васяг минь шархдуулчхаж!.. гэв.

	— Түй! Дэмий айлгачих юм. Алчхаагүй л бол яадаг юм.

	— Цэргийн эмнэлэгт аваачсан гэнэ! Хээрийн!.. гэж Софья орилов.

	— Тэгвэл бүр ч сайн, мангуу минь! Матвей Крыченков цэргийн эмнэлэгт хэвтэж байгаа. Жан Петриченков мөн л эмнэлгээс салдаггүй.

	Энэ хэцүү үед оршуулгын хуудас л хэцүү байсан болохоор Софьягийн өчүүхэн зовлонд хэн ч санаа тавьсангүй. Шархдаа л биз, хэвтэж сайжраад л босно. Цавтай сав бөх гэдэг шүү дээ. Тэгтэл ч шуудан хүргэгч охин «Тайвширцгаа хүүхнүүд ээ, өнөөдөр хэнд ч гайтай мэдээ ирэхгүй» гэхэд мэдээж бүгдийн бие тавирч тоглоом инээдэм болцгоов. Охин харцаараа Настёхаг эрж олоход хүрэн толботой ногоон нүд нь зальтайгаар гялалзан Настёха хэчнээн итгэл муутай ч тэсгэлгүй захиа хүлээж байгааг тэр ажин түүнээс шан авахаар шийджээ.

	— Настёха, бүжиглээрэй гэж шуудан хүргэгч гурвалжлан эвхсэн цэргийн захиагаар даллав.

	— За яршиг гэж Настёха тоомжиргүй маягтай дуугарсан боловч бор царай нь туяарахад

	— Бүжиглэхгүй бол захиаг чинь өгөхгүй! гэв.

	— За мангуурахаа боль! гэж Настёха захиаг булаан авах гэсэн боловч

	— Өгөхгүй ээ! гэлээ.

	Ерөөс захиаг авч удаан хүлээсэн үгсээ уншиж чадахгүй юм шиг Настёхад санагдан нулимс нь цийлэлзээд ирэв. Тэр өөртөө, замын нэг танкчин хархүүд татагдсандаа уурсан хөлөөрөө хэд товшиход шуудан хүргэгч охин

	— Ингэж бүжиглэдэг гэнэ!.. гэж дурамжхан хэлсэн боловч захиаг нь өгөөд, — Харин Петровна яаж бүжиглэдгийг үзүүлнэ дээ гэлээ. Надежда Петровна инээмсэглэн авсан гурвалжин захиагаараа алчуур мэт даллан бүжиглэж эхэллээ. Өтгөн хөмсөг нь нумран хөдөлж сэргэсэн царайнаас нь улаа бутран бүжиглэнгүүтээ захиаг задлав. «Хүндэт Матвей Ивановичийн палатын хөрш нь танд дахин бичиж байна. Танай нөхөр Матвей Иванович өчигдөр сумны хэлтэрхийн шархнаас болж нас барлаа...» Нүд нь эрээлжлэн хамаг юм хөмрөх шиг болов. Өөрийн эрх мэдэлгүй бүжиглэсээр байх бөгөөд түүнд өөрөө биш тал хөндий, ой хөвч, үүлс, нар түүнийг тойрон ямар нэг утгагүй бүжиг бүжих шиг санагдана.

	— Надь, Надь! Надь чи яав аа? гэх Анна Сергеевнагийн сандрангуй дуунаар сая сэхээ орлоо

	— Зүгээр.

	— Юү зүгээр гэж? Царай чинь цэл хөх. Ямар нэг муу юм бол оо юу? Матвей муудаа юу?

	Софья шиг нүүрээ ногоо руу шааж орилон унаад хүнээр өрөвдүүлж зүрхээ хөнгөлөхөд хэчнээн сайхан болох бол!..

	— Үгүй зүгээр... өөрөөр яаж сайжрах вэ!

	— Худал хэлээгүй биз? Чи нэг л өөр болчхож гэж Анна Сергеевна шалгаахад

	— Хөгшин хүн бүжиглэнэ гэдэг ч хүнд байна шүү гэж Петровна дуугарлаа.

	Дайны урьд зун тэд алимаа хурааж байлаа. Урьд хэзээ ч үзээгүй ургацтай жил байсан тул жимсчид, тэргэнд хөллөсөн морьд наранд мансуурсан манаачийн нохой хүртэл алим шажигнуулан зажилна. Жимсний шүүс газарт нэвчин агаар хүртэл амтат бал нэрсэн мэт лагсарчээ. Ойнхны ногоон саарал хувцастай, нар салхинд борлож, үс сахалдаа баригдаж, хөлсөндөө нэвчсэн Матвей Крыченков баяртайгаар хайс даван алхаж ирэв. Тэр хагас cap хэртэй ойн эргүүл хийхээр явсан болохоор эхнэр нь түүнийг хүлээхээ ч больжээ. Тэр эхнэрээ тэвэрснээ пингийн цаагуур чирэхэд «Чи чинь солио тусав уу?» гэж нөгөөх нь хойшоо чангаав. «Бага зэрэг чамайг санаад хариу алга!» гэж нөхөр нь инээмсэглэв. Нөхрийн нь тавихаа мартсан ташуурын үзүүр хүүхний нуруу аятайхан өвдтөл хатгана. «Ичихэд яана, гэрийн эзэн биш нууцхан амьтан шиг» гэхэд «Харин тийм юм байлгүй. Чамд нэг л дасаж даамжрахгүй юм» гээд түүнийг хуурай өвсөн дээр унагаан дотно лагс биеэрээ дарахад тэр нулимс цахилам цэлмэг цэнхэр тэнгэр дэх хар элээг харлаа.Амьд явахад юм бүхэн: жаргал, зовлон, нөхөрлөл, дайсагнал, итгэл найдвар бүгд дахин ирнэ. Гагцхүү дал нуруу руу таатайхан өвдөхгүй, цээжин дээр дотноор дарахгүй, цэнхэр тэнгэр, хар элээ үзэгдэхгүй...

	Ялалтын өдрийг даруухан тэмдэглэж өнгөрөөгөөд Конопелькийн эрчүүд Гитлерийн германыг ялсны баярыг тэмдэглэхээр фронтынхны ирэхийг хүлээж байв.

	Зургаан сарын эхээр Конопелькад баярын дуу хадаж саяхны цэргүүд замын машин тэргэн дээрээс үсрэн бууж явгалан ирж эхлэв. Тэд замын тоос, тамхи, ямар нэг мэдэхгүй холын, хязгааргүй дотно үнэр ханхлуулаад, томорч гирвэшсэн хүүхдүүдээ гайхан харж, ичингүйрэн нулимс унагааж, санаж тамираа барсан эхнэрүүдээ тэвэрцгээнэ. Түдэлгүй Марина Петриченковагийн гэрийг баяраар бялхуулж цуутай нөхөр Жан нь ирэв.

	Жан эхнэрээ үнсэж охиноо гар дээрээ өхөөрдөн шидсэнээ хөөн гаргаад цэрэг цамцныхаа ханцуйг шамлан хар үс ургасан шөрмөслөг гараасаа зургаан хос цаг тайлав. Нөгөө гарт нь мөн төчнөөн байлаа. Гутлаа тайлан өмдөө шууж хоёр хөлөөсөө дөрөв дөрвөн хосыг тайлав.

	— Хил дээр үүргэвч ухдаг юм гэлцээд гэж эхнэртээ тайлбарлахад

	— Чи хулгайлаагүй юм байгаа биз дээ!.. Энэ чинь дайны олз биз!.. гэхэд нь

	— Тийм ээ! Гэхдээ ингэвэл санаа амар. Энэ чинь алтан цагнууд шүү дээ. Бусад олзны юмнууд би хоёр уутыг авчирсан гэв.

	Марина нөхрөө таалан бага зэрэг ичингүйрэн харав. Нөхөр нь ийм олон алтан цаг германы янз бүрийн бараа авчирсанд тэр гайхсангүй. Энэ нь түүний ихэд хайрлан сэтгэл алдаж, санасан хардсан бодолдоо автан биеэ барж явдаг Жан нь мөн байв. Гэвч Жаны шинэхэн цэмбэн цамцны энгэрт «Эр зоригийн төлөө» медаль гялалзах нь урвасны шинж мэт хүнийрхүү, шинэ, аюултай юм байх шиг санагдан Маринаг зовооно. Жан бусад эрчүүдтэй дайны гавьяагаар тэнцэхийн тулд медалийг хулгай хийсэн юм уу, худалдаж авсан биз гэсэн аврах бодол орж ирэв. Жан нэг удаа шархадсан нь үнэн боловч энэ тухайгаа цэргийн эмнэлгээс бүрхэгдүүхэн бичиж шагналын тухай нэг ч үг дурсаагүй билээ.

	Эхнэрийнхээ ийнхүү гайхширан байгааг Жан мэдэж юунаас болсныг нь ч дороо ойлгов. Тэр өөрийн ганц гэгдэхээргүй гарамгай гавьяагаа Оршагийн дэргэд болсон тулалдаанд байгуулжээ. Тэр бүр дайн эхлэхэд өөртөө цэргийн мэргэжил сонгон авч хороон дарга хошуучийн зарлагын албыг дайн дуустал хаажээ. Тэгээд хөгшин хөтөч, харааны шилтэй бичээч, асрагч, тогооч мэтийн жагсаалын бус нөөцийг тулалдаанд оруулах болдог хүнд үед ч гэсэн хошууч нь өөрөөсөө салгахааргүй тийм хэрэгцээтэй болж чаджээ. Энэ хошууч шиг тавлаг байлдаж явсан хүн нэг ч үгүй бөгөөд тэр дивизийн бүх дарга нараас илүү дэгжин хувцаслаж, илүү хооллож «Золотое руно» гэдэг тамхи татаж, коньяк уудаг байв. Уур савссан халуун ус, хусан цохилуурын хамт түүний мэдэлд үргэлж бэлэн байна. Байлдааны олзны сайхан радио хүлээн авагч, пянз тоглуулагч пянзны хамт аяны замд түүнээс салсангүй. Хотод бол хамгийн тохитой орон сууцыг тэр эзэгнэж, хээрийн нөхцөлд түүний нуувч дивизийн даргынхаас илүү тоноглогдсон байна. Хөнгөн шуурхай, залирхаг Жан эв нь таарвал болгоомжилмоор нарийн ширийн захиасыг ч аятайхан биелүүлнэ. Нэг үгээр хэлэхэд энэ хошууч зарлагынхаа халамжтай ханагар нурууны ард ямбатай амьдарч байв. Энэ хэцүү гуцуу үед амьд үлдэх л ганц зорилготой байсан болохоор Жан ч гэсэн даргадаа сэтгэл хангалуун байжээ. Нэг удаа Жаны алба хааж байсан хороо германы байрлал руу бүтэл муутан давшилт хийжээ. Пулемётын ширүүн галаар дайчдыг газарт хадаж, германчууд сөрөг давшилт хийсэн боловч мөн л амжилт ололгүй гурван сарын хайлмагтсан буурал цасан овгорын цаана хэвтэцгээв. Тэгтэл Жан хамгаалах шороо руугаа ухасхийв. «Галзуурав уу?» гэж хошууч хөвөнтэй цамцнаас нь шүүрэн авахад Жан германчуудын зүг гараараа сандран зангаж «Гутал! Танд гутал!» гэж тасалданги хоолойгоор хэлжээ. Овгор дээр германы алагдсан офицер хэвтэх бөгөөд түрийнээс нь цайвар үстэй дотор цухуйсан, товч, арал бүхий гөлгөр хүрэн ширээр оёсон формын бус сайхан гуталтай ажээ. «Солиоров уу? Аминаасаа уйд аа юу?» гэж хошууч хашхичсан боловч Жан аюулын тухай огт бодсонгүй. Тэр дайнд анх удаагаа айхаа мартжээ. Түүнд бүхэл дивизээр ч ярихгүй бүтэн армид үзэгдээгүй тэр сайхан дотортой шар гутлыг авч даргадаа өмсүүлэх л чухал байв. Уран зураач, жүжигчин хүний сэтгэл л бүрэн илрэлээ олох гэж тэмүүлэх адил Жан бодь сэтгэл энэ гутлыг эзэмших жолоогүй хүсэлд бүрэн автжээ. Жан ухасхийн хамгаалах шороог давж амь өрссөн галын эсрэг гүйлээ. Түүнийг дайчид даган босож дайралтад ороод орчинд «ура» нижигнэж байсныг тэр мэдсэнгүй, ганцхан цагаан үстэй дотортой гялалзсан шаргал гутлыг л харж явжээ. Тэр гүйж хүрээд үхсэн хүний хөшсөн хөлөөс гутлыг нь сугалж байтал цээжийг нь нэвт бууджээ. Гутал чанга тэвэрсэн Жаныг асрагч нар хошуучийн хажуугаар авч өнгөрөхөд хошууч эрүү нь гозойсон үхмэл нүүр лүү нь тонгойн үнсэж «Өршөө, нөхөр минь, чамайг иймийг мэдсэнгүй, ашиглаж чадсангүй! Бүргэд минь чадвал уучлаарай» гээд нулимсаа арчжээ.

	Жан фронтын дуртгалыг удаан ч бодсонгүй. Энэ бол өнгөрсөн юм, харин маргаашийн тухай бодох хэрэгтэй. Хамтралд баярын бужигнаан болж байх үеэр бушуухан шиг хот руу арилаад өгөх нь зүйтэй. Одоохондоо ч яах вэ сул л байна. Дөнгө зүүж орхивол эндээс мултрахад хэцүү болно гэж Жан үзэж байв.

	— Жан, чи тэнэг юм уу, аль эсхүл ухаан чинь согогтой болчоо юу? гэж Марина түүн рүү дайран, — Бид чинь баталгаатай хөдөлмөр өдөртэй, будаа, мөнгө бас тэжээл өгнө. Сужагийн захад ойрхон. Би нэг эр гахай алаад л арван мянгаас өгчихсөн гэхэд

	— Ухай! Тосгонд ч хөдөлж болохоор л байгаа юм байна гэж Жан ойшоосон маягтай дуугарав.

	— Хаана вэ гэдэгт л байгаа юм. Бид хотод ойрхон болохоор хөдөлж болно. Ингэхэд чи чинь яагаад л дөнгөж ирэнгүүтээ ажил төрөл ярьж гарав? гэж Марина гомдонгуй асуугаад, — Нэг их санаагүй юм аа даа! гэхэд Жан алганыхаа ирмэгээр төвөнхөө хөрөөдөх мэт занган

	— Ийм санасан! Би ямар герман хүүхэн үзэхтэйгээ зэрэг л өшөөгөө авч байна гээд дараад авдаг бусад харчуултай адил биш. Өвчнөөс л их айж явлаа гэснээ шүдээ хавиран, — Харин энд германчууд байхад та нар яаж байсан нь өөр хэрэг гэж зэвүүхэн дуугарав.

	— Манай энд ч германчууд нэг их сүйд болоогүй шүү. Настёхагаас бусад нь тэдэнтэй хавьтаагүй.

	— Ямар Настёха?

	— Петриченковын. Надежда Петровнагийн загалмай зүүлгэсэн. Тэгэхдээ охиныг биеэрээ хаацайлсан гэдгийг бодох хэрэгтэй.

	— Галын нүхийг хаадаг шиг үү! гэж Жан инээвхийлэхэд

	— За ярзайтал инээх яах вэ? Настёха цаад нялх шахуу охиноо бодвол бие гүйцсэн хүүхэн

	— Юуг нь өмөөрөв!

	— Жан, бусдын дэргэд л битгий бурчхаарай, хүүхнүүд Настёхаг өмөөрвөл ганцхан мөсөн л сүйдэлнэ шүү.

	— Та нар ч ер нь их эрх дархтай улс бол оо шив?

	— Эмс бидний л хүчин юм чинь арга байж уу...

	Анна Сергеевнад ч мөн баярлах цаг нь болж түрүүч Семен Игнатьевич ирлээ. Гэвч Семен Игнатьевич буудайн түрүү шиг өтгөн ов тов буурал сахал тавьсан учир тэр сахалтай уруул дээр үнсэх эвгүй байсан юм уу, эсхүл тортог болсон унтлагын өрөөнд нь орох оронгүй Надежда Петровна хуучин банзлаа засварлаж суусан учир гаднын хүнээс бишүүрхсэн ч юм уу, Анна Сергеевнад нэг л эвгүй санагджээ.

	Ухаантай байрын том халзан духтай Семен Игнатьевич усанд орж уураар утаж улайчихсан ирээд сонин уншиж байгаа маягтай ширээний ард суув. Гэвч Анна Сергеевна бүх л эмэгтэйчүүдийн нэгэн адил нөхрийнх нь хоёр нүд түүний биеэс салахгүй дагаж байгааг нуруугаараа мэдрэн сэрээ, чүдэнз, пийшингийн ширэм хүртэл гарт нь эвлэж өгөхгүй байв. Хайртай шаазан аягаа хагалчхаад тэссэнгүй

	—  Юу гэж садаа болоод байна?! гэхэд

	— Аня, чи юу гээ вэ?

	— Нүд нь бүлтэрчих гээд л гөлрөөд байх юм!..

	—  Үгүй энэ чинь саналгүй яах вэ дээ!

	— Ч-ш!.. гэж Анна Сергеевна тортогтой унтлагын өрөө рүү дохиход

	— Хэчнээн болтол энд байх хүн бэ, энэ? гэж Семен Игнатьевич шивнэн асуусан боловч даргынхаа сонор чихийг дутуу үнэлжээ.

	— Би явлаа, явлаа, арван наймтууд шиг, ясаа цаймрууд гэх Надежда Петровнагийн дуу сонстоход

	— Чи энэ мангарын үгийг үг гэж битгий бод! гэж Анна Сергеевна ууртай хашхирсан боловч хариуд нь орох хаалганы дуу тапхийв.

	— Чөтгөр чамайг аваачиг! Юунд Надькаг гомдоочхов? гэж Анна Сергеевна нөхөртөө уурсав.

	— Хоёулхнаа баймаар байна шүү дээ... 

	— Надькад тэгж бодогдохгүй байгаа юу?.. Цуг байх хүнгүй, ганцаараа тайтгартлаа уйлах газаргүй. Орох оронгүй хүн шүү дээ. Бид бүгд л нэг нэг юм овойлгоод авсан, энэ л, айл айл дамжиж яваа юм.

	— Ань, даргад өөрийн гэх орон байхгүй гэдгийг би яаж мэдэх билээ дээ, чи хэлээч?

	— Байхгүй л байгаа юм даа! Районоос түүнд сайхан байшин барьж өгсөн боловч Надька тэрийг нь сургуульд өгчихсөн. Ер нь надтай аятай амьдаръя гэж бодож байгаа бол Надькад хуруу ч битгий хүргэ! 

	Анна Сергеевна өөрөө ч мэдэлгүй уйлж орхив.

	— Битгий уурла... Би мэдсэнгүй, үнэндээ мэдсэнгүй... гээд Анна Сергеевнагийн хүзүүнд нөхрийнх нь салангид байхдаа ургуулсан сахал хүрэх нь мэдэгдлээ.

	Надежда Петровна Семенд гомдсон ч үгүй, бусдын жаргалд атаархсан ч үгүй боловч сэтгэл нь гунигтай байлаа. Тэр нэгэнт өнгөрсний хойноос гансран сэтгэлээ сэдрээлгүй амьдарч, өөрийн шаналгаа зовлонг амьдралын хөшүүрэг, тэмцэл, өшөө, ажил болгож чаддаг байв. Түүний одоогийнх нь сэтгэл Колька Матвей хоёрын булшин дээр үндэслэсэн оршуулгын газрын гүзээлзгэнэтэй төстэй байсан тул Колька амьд үлдсэн бол, ямар байх бол? Матвей ирсэн бол ямар байх бол? гэж өөрийгөө аятайхан хуурч тэвчихгүй байв. Эсхүл бүр эсрэгээр өөрийгөө сохор юм уу, өвчтэй болгон сэтгэж зүрхээ зүсүүлж суух бас л утгагүй зүйл билээ. Ер нь хүнийг ганц үнэтэй агуулгатай зүйл гадаад амьдралаас нь хөндийрүүлдэг юм болгон муу билээ.

	— Гэлээ ч гэсэн сэтгэл нь гунигтай байлаа. Энэ болж буй баяр цэнгэлийн үед түүнийг гэж хүн нэг ч алга гэдгийг тэр цочирхон мэдэрчээ. Хүн бүр л өөрийн баяр баясгалан, итгэл найдвар, өөрийн нууцтай амьдарч энэ зааг дотор нь түүнд байр алга байв. Орон гэргүй хүн золбирдог биш бусдад хэрэггүйгээ мэдэрсэн хүн золбирдог ажээ.

	— Тэр тосгоны гудамжаар аажуухан алхлав. Хэрцгий бөгөөд золгүй Каспагийн байлдаж байсан салхин тээрэмд оройн нарны улбар туяа ташуу тусна. Настёхаг гарч ирэхэд ганцаардан балмагдсан төрхийг нь хараад өөрийн сэтгэлийн зовлонг мартахад хүрэв.

	— Настёха!.. Настёха.

	Цаадах нь дуулаагүй юм шиг заяахай ургасан булан тойров. Надежда Петровна шугуй дундуур шурган мөчир шажигнуулсаар голын тэнд Настёхаг амлан уулзаж

	— Юунд зугтаав? гэхэд Настёха

	— Үзсэнгүй... гэж худал хэлэн уйлж бэлцийсэн нүдээ нуухыг оролдов.

	— Явж мэргэлье гэж Надежда Петровнаг хэлэхэд 

	— Хэрэггүй гэж Настёха татгалзав.

	— Чи дуртай байсан шүү дээ?.. Комарихагийнд очъё. Тэднийд цэвэр лааны тос бий. Цутгая, чи заяаныхаа хүнийг харна.

	— Хэрэггүй!.. гээд Настёха мөрөө хавчив.

	— За бүсгүй минь, нуугаад яах вэ. Надаас ядаж ичээч. Чи ингээд хүлээгээд л найдаад л байна. Надад бол хэнийг ч хүлээж найдах юм алга шүү дээ? гэв. Ингэж ярьж байхад нь тийм ч ганцаардмал гунигтай юм шиг санагдахгүй болжээ. Тэр өөрийн гэх оронгүй боловч өөрөө Настёхад оромж болж байлаа.

	— Хараач гэж Настёхаг гэнэт дуугарахад харвал голын хөвөөний өндөр овгор дээр дэгжин зохисон сандал дээр ичимхийгээр гар гараасаа барилцсан Дуняша Сужийн кино механикч горзгор хархүү хоёр сууж байнa.

	— Бурхны аврал, ашгүй дээ! Бас нэг хүн дайны аюулаас аврагдлаа. Үүнийг (Дуняшаг) сүг сүүдэр шиг дагаад байхад нь зүрх шимширч байсан юм гэж Надежда Петровнаг ярихад Настёха Петровнагийн өргөн нүүр барайгаад явчихыг ажиж үнэн голоосоо ярьж байна гэдгийг нь мэдэрлээ. Ийм үедээ Колькагаа санахгүй байж чадах уу даа?

	— Хар аа биз? гэж Петровна бойрогшсон халуун гараараа Настёхагийн тохойноос барьж, — Чамайг байгаагүй бол эдэнд ийм аз жаргал ирэхгүй шүү дээ гэлээ.

	Настёха Петровнагийн сайхан сэтгэлийг хариулж

	— Комарихагийн руу явъя... гэлээ.

	Комарихагийн муу оромж байдгаасаа шал өөрчлөгдөн түгжээтэй байв. Надежда Петровна

	— Эзэгтэй, зочин хүлээж аваарай! гэж үүдэн дээрээс нь хашхирлаа.

	Комариха онгойлголгүй нэлээд болсноо түгжээ торхийлгэн дэгээг мулталлаа. Эмгэн хэнээс нуугдаж хаалгаа түгжээв гэж Надежда Петровна сонирхох гэсэн боловч цэнхэр цамц, бараан өнгийн торгомсог банзал өмсөж, буурал үсэндээ хуучны эвэр сам шигтгэн гангалсан эмгэнийг харан гайхаж дуугарч чадсангүй.

	— Настя! Би үхсэн ч танина, үүнээс үнэртэй ус ханхалж байна гэж Петровна гайхан өгүүлэв.

	— Орцгоо, ганцхан чимээгүйхэн шиг гэж Комарихаг хүйтэвтэр дуугарахад

	— Хулгана үргээчихнэ гэж айгаа юу?

	— Үгүй, өвгөн маань амрахаар хэвтсэн,

	— Цаадах чинь хадан гэрээсээ эргээд ир ээ юу, эсвэл та солиороод байна уу?

	Дарга хүүхний чанга дуунаар цаад өрөөгөөс буурал үсээ самнаж янзалсан цав цагаан цамцтай цэцэрлэгч өвгөн гарч ирэв.

	— Энэ чинь юу гэсэн үг вэ? гэж Петровна гайхан ухрахад

	— Бид нөгөө, юу... гэж өвгөн сандран, — Нийлэхээр шийдээд... гэв. Үүнд итгэж ядсан Надежда Петровна

	— Баяр хүргэе гэснээ, — За, хөгшөөн, үгүй тьфу, хүүхэн минь бидэнд лааны тос өгөөч гэв.

	— Мэргэлэх нь үү?

	Комарихагийнхаас гараад нийлэхээр шийдсэн хөгшдийг биш өөрсдийгөө дооглон Надежда Петровна, Настёха хоёр бие биесээ харан чанга, үнэн голоосоо инээлдэв.

	Тэгээд Настёхагийнд очиж лааны гэрэлд устай том шаазан аяганд тос хийж удаан суув. Надежда Петровна цэвэр тосыг хайлуулан тунгалаг ус руу хийхэд мөнгөлөг хөөс бөмбөрөн хөөрч лааны тос усны ёроолд coнин хээ болон царцана. Настёха эргэж балчир болсон зүрхээрээ итгэн найдаж хувь заяагаа олж харахаар энэ угалзыг шунаг ширтэнэ. Эртний Ярилын үеэс аваад тос хайлан цутгасан бүх хүүхнүүдийн мэргэний хариу цагаан морьтой баатар эрийн дүр болдог билээ. Настёха ч энэ хуулиас гажсангүй, аяганы ёроолоос хүүхнүүдийн мөрөөдлийн мөнх үр уран нарийн хөлтэй цагаан морь унасан алтан үстэй баатар тодрон харагдсан бөгөөд энэ баатар хоёр эргүүлэгтэй ажээ. Настёха баяртай байлаа.

	Хүлээх хүн дуусахад Конопелькид ялалтын баярын зугаалга хийлээ. Ёроолоор нь Сужа руу зам явдаг буйд хуурай товцог дээр хайлаас моддын доор ширээ гарган засжээ. Хамтрал энэ баярт мөнгө, хүнсний зүйл харамгүй гаргасан боловч гэр гэрийн эзэгтэй нар нийлэн хуушуур, төрөл бүрийн давсалсан, утсан, дэвтээсэн ногоо цагаа авчирчээ. Үхрийн нүд, интоор, агь болон бусад мэдэх мэдэхгүй ногоогоор хандалсан нэрмэлийн тухай ярих ч хэрэггүй. Эмсийн эзэнт улс дайчин эрсийнхээ өмнө нүүрээрээ газар алгадсангүй.

	Эхлээд хундага өргөж сайхан үг хэлж аятайхан байснаа аливаа баяр ёслолын адилаар хөг алдрав. Ярилцаж, дуулалдаж, маргалдаж, хэрэлдэж эхлэв. Царайлаг Химка эхнэргүй харчуулын толгойг эргүүлж, гангалсан нүдэнд дулаахан Настёха уйтгарлан сууж ойртсон болгонтой хундага тулган дуртай ууна. Цайвар үстэй өндөр Василий Петриченков дайны олзны найраг баян хуурынхаа хөөргийг сунгахад Настёха тойрогт үсрэн гарахад морины хулгайч шиг шөрмөслөг туранхай Жан түүнийг дагав. Хоёул уян хөнгөн, амьсгаа уужим, ёстой ч таарсан хоёр! Тэд хэн хэнийгээ дийлэхээргүй байжээ. Эрэгтэй нь эмэгтэйнхээ явсан газар болгонд нь мөр мөшгөн дагана. Түүний явах зам, хөнгөн биш боловч тэр бэрхшээлээс үл шантарна. Уул, ус, ангал, тайгыг боловч нисэн дүүлэн давж гүйцэн очоод «Аль вэ, дахиад!» гэж хашхирна

	Ганцхан чулуун сийлбэр шиг үл хөдлөх Настёхагийн уйтгарт царай хачин санагдан энэ бүжиг баяр жаргалынх биш харин ял шийтгэл шиг байв. Гэвч Настёха Жаныг хөлдөө сөгдүүлэн баярлаж байвч түүнээ нууж байна гэж хартай Марина бодно. Гэвч одоо яая гэхэв дээ? Насажсан гэмээргүй залуу сайхан галбиртай Марина хөгжмийн ямар ч сонсголгүй учир бүжиглэгч хосыг салгахаар тойрогт орж зүрхлэхгүй байлаа. Бүжиглэгч хоёр хэн хэн нь амархан бууж өгөхийг бодоогүй учир түүнийг чамгүй зовоосны эцэст гурав дахь хүн найраг баян хуурч өгч төгсөв.

	— Сул биетэн! гэж Настёха басамжлан хэлээд хүмүүсийн дундуур зүсэн тойргоос гарав. Тэгээд ширээн дээрээс шилтэй улаан архи авч асгаж цутган шилэн аяганд дүүргэтэл Жан ирэн Настёхагийн аягыг булаан авч

	— Хэрэггүй гэж цацчихаад цагаан архи хийж, — Улаан архийг адгуус л ууг, бид бол цагааныг! гээд өөртөө аягалан, — Чау! гэж манай хилийн чанадад ярьдаг юм, уучихъя! гэв.

	Настёха нэг амьсгаагаар аягатайгаа хөнтөрчхөв.

	— Бүр эр хүн шиг байна! гэж Жан сайшаагаад, — Гол руу очиж натурель маягаар усанд оръё гэв.

	— Ямар маягаар ий? гэхэд нь

	— Нүцгэлээд... гэв. 

	Хүүхэн түүнд аятайхан харагддаг байсан бөгөөд Маринагийн хэлсэн нууц түүнийг бүр ч дур татам болгожээ. Германыг гомдоогоогүй хүүхэн арай ч татгалзахгүй биз. Үнэндээ Марина Настёхагийн золиосны тухай нэг юм ярьж байсан боловч Жан түүнийг юман чинээд бодохгүй байв.

	— Тээр хөөе! гэж уурссан Марина тэдэн рүү довтлон ирж өрсөлдөгч рүүгээ шууд дайран, — Муу новш, хүний нөхөрт наалдана гэнэ ээ? Шившгээ тарих нь уу? гэхэд

	— Би үүгээр чинь яах вэ дээ! гэж Настёха хайхрамжгүй хэлэн эргэж өөртөө архи хундагалахад

	— Юунд энэ хүүхэн рүү давшлаав? гэж үгнээсээ зөрүүлж сураагүй Жан уурсав.

	— За, хэчнээн л уршиг болов гэж! Нүд боож тоглохоор авъя гэж Марина нөхрөө дагуулан одлоо.

	Настёха аягатайгаасаа балгатал муухай амтагдан арай огьсонгүй тогтоов.

	Настёхагийн хачин загнаад байгааг түрүүнээс хойш зовнин ажиж байсан Надежда Петровна ирж

	— Хэрэггүй, Настя гэхэд Настёха уур зовлондоо цагаанаар эргэлдсэн нүдээр даргыгаа харж

	— Зайлж үз!.. Боллоо! Та нарын заавраар явж ханалаа! гээд аягаа барин гуйвалзан явахад Дуняша гүйцэн очиж бүсэлхийгээр нь тэврэн

	— Хэрэггүй, Настя эгч ээ! гэв.

	— Би ямар чиний эгч юм уу? гэж Настёха түүнийг дуниартсан нүдээр харснаа, — Би ноён фрицүүдэд үйлчилсэн чиний золиосны хүн гэснээ Дунягийн хархүү, Сужийн кино механикчийг харж,

	— Аяа олжээ. Хонь шиг амьтан! Би байгаагүй бол чи яах байсан бол оо, аан? гэв.

	— Би үүнийг мэднэ

	— Мэдэж байгаа бол дуугүй л бай. Настёхагаас хундага архи харамлана гэнэ ээ, яасан цэвэрхэн улс вэ? Буян бологчоосоо шүү, түй, та нарыг! гэснээ Настёха Дуняшаг огцом түлхэн, — Зайл чи!.. Би чамаас л болж зовж яваа ч юм бил үү.. гээд аягаа ам руугаа хөнтрөхөд архи эрүүг нь даган энгэр лүү нь урсав. Тэгээд

	— Зайл! гэснээ гуйвсаар их багагүй нүд боож тоглож байсан зүлэг рүү явлаа.

	Хөл түргэнтэй Марина саяныхаа бүтэмжгүй явдлын хариуг авч тоглоом хөтөлж байсан Жаны гарт өртөлгүй эвтэйхэн шурхийн бултаж зүлгэн дээгүүр чарлан дэгдэж байлаа. Tэp нөхөр лүүгээ бараг тулан очиж ямар нэг далжганасан үг хэлээд хавчаар шиг гараас нь бултан зайлав. Тэгээд ч үүндээ гомдоход хүрэв. Согтуу Настёха Жанд ойртон очиход хөлийн чимээгээр нь олз шүүрэх элээ шиг ухасхийн түүнийг барьж аваад

	— Баригдав уу!.. гэв.

	— Тавиач наадахыгаа! Юуг нь тэмтрээ вэ? гэж Марима хашхичихад тоглоомын дүрмийг нарийн баримталдаг Жан

	— Хэнийг барьснаа таних гэж, гэснээ, — Настёха гээд нүднийхээ боолтыг мулт татав.

	— Хөтлөөрэй! Настёхаг хөтлөөрэй! гэж тал талаас нь хашхичив. Марина, Настёхагийн нүдийг боож шилэн дээр нь чангаас чанга хоёр зангидаад мөрнөөс нь эргүүлэн урагш түлхэхэд тэр уначихгүйн тул гүйснээ арай гэж хөл дээрээ тогтов.

	Эхлээд хүний дуу сонстож байснаа дараа нь огт чимээгүй болов. Марина тоглогчдыг зүлгээс дагуулан одсоныг тэр мэдсэнгүй. Нүднийхээ боолтыг авах гэсэн боловч чангарсан зангилааг хүчирсэнгүй.

	— Та нарыг дээ, би! гэж гар зангидан занаад гараа алдлан эзгүйрсэн зүлгэн дээгүүр гүйж эхлэв.

	Архи нь хөлдөө орж гуйвж дайван унаж босон учир утгагүй эргэлдэв. Тэгсээр шуудуу туулан өргөстэй бутанд хувцсаа урж өөдсийг нь үлдээгээд их зам дээр гарчээ.

	— Та нарыг дээ, би! гэж тэр гүнгэнэсээр л явав. Мансуурсан тархинд нь нүсэр гомдол бүүр түүрхэн орж ирэн нүд өвдөж сормуус хугартал чангалсан алчуур дороос нулимс нь урсав. Тэр хий барьж аван эргэлдэж талд гарсан сохор адуу шиг бүдрэн унаж тусан чулуу мод мөргөж байв.

	Гэнэт хоосон тэмтчин байсан гар нь амьд хүний бие дээр хүрэхэд Настёха

	― Баригдав уу! Баригдав уу! Зайлахгүй дээ!.. гэж бах нь ханасан байдалтай хашхираад, — Чи хэн бэ? Чи Жан биш... Васька биш... Павлик биш... гэснээ тэр хүний цээж, мөрийг тэмтчин хацар, шанаа, чичгэнэн байгаа уруулыг нь тэмтэрч, — Бурхан минь! гэж займран хазайж эхлэхэд ирсэн хүн Настёхаг түшин авч нүднийх нь боолтыг хуу татахад тэр Костя Лубенцовын цайвар үсэн доорх борлосон, туранхайвтар, эршүүд ч гэсэн хүүхдэрхүү царайг ойрхон харлаа.

	― Иржээ!.. гэж Настёха дуугарснаа уйлж эхлэв.

	Жаргах дөхсөн нарны улбар туяа хадсан гэрийн хошоонгорын уг, хүүхнүүдийн тармуураар эргүүлж байгаа цувран унасан чийглэг өвсөн дээр тусна. Өвс хураалтын ид үе. Хамтралын эрчүүдийн тоо нэмэгдсэн хэдий боловч байгалийн энэ дүр зургийг амилуулагчид нь мөн л нөгөө хэдэн хүүхэн, хамтралын өвгөд байв. Настёхатай мөр зэрэгцэн ажиллаж байгаа Костя Лубенцов л өчүүхэн өөрчлөлт оруулна.

	Хүүхнүүд урьдах шигээ хичээнгүйлэн хөдлөх боловч нэг л жалхгүй байв. Энд тэнд зогсон тармуураа хаяж нойр дутуутай хоносон юм шиг суниана. Дуусдаггүй хүнд ажлын уртаас урт өдрийн хязгаар болсон орой түргэн болох нь уу гэсэн шиг нар луу дахин дахин саравчилна. Марина зогсон нүдээ аньж мөрөө нужигнуулан хөдөлгөөд аль нэгийг дурсав уу, эсвэл баяр зөгнөнө үү гэлтэй нойрмог ядрангуй инээвхийлэв.

	― Түргэлээрэй! гэж caяxaн хэсгийн дарга болсон Настёха түүнийг шавдуулахад Марина ёолох мэт эвшээлгэн нүдээ алгуур нээлээ. Түүнтэй зэрэгцэн ирсэн Софья Маринагийн нойрмог хөдөлгөөнийг давтан даажигнаж, залуу хүүхнүүд жоготойхон инээлдэв.

	— Хараач, Петровна! гэж Настёха сэрэмжлэн хэлэхэд харвал талбайн захаар Надежда Петровна районы намын хорооны хөдөө аж ахуйн хэлтсийн эрхлэгч Круглов хоёр тосгон руу гэлдэрч байв. Тэдний хойноос хамтралын даргын хоёр хүний суудалтай тэрэг хөдөлж ядна. Яриандаа завгүй явсан Петровна хүүхнүүд рүү харсан ч үгүй.

	— Чухал ажилтай байгаа юм биз дээ гэж Софья инээмсэглэхэд Наётеха дуулснаараа гайхуулан

	— Круглов хоёр дахь төлөвлөгөө л шаардаж байгаа биз гэв.

	Тэр ч алдсангүй. Сүүлийн үед районы удирдлагууд Петровнатай хоёр дахь төлөвлөгөөнөөс өөр юм ярихаа байжээ.

	— Эрчүүд томоожоогүй цагт юун хоёр дахь төлөвлөгөө байх бил ээ! гэж Надежда Петровна Кругловт ядрангуй учирлана.

	— Одоо хүртэл наргисаар байгаа хэрэг үү?

	— Өдөр шөнөгүй!

	— Завхарсан юм!..

	— Тэднийг ч ойлгож болохоор байна. Бодвол тэд биднийг энд тэдэнгүйгээр зэрлэгшчихсэн гэж бод оо биз. Хүрээд иртэл цэргийнхээс дутахгүй дэг журамтай байж байдаг. Энэ нь тэдэнд аятайхан санагдаж хүүхнүүд энэ маягаараа тууж л байг, бид ядарсан баатрууд жаахан цэнгээд авъя гэж шийд ээ биз. Мэдээж тэд ингэж хэлэлцэж тохироогүй л дээ. Гэвч бодол нь ойролцоо байгаа байх.

	— Би тэдэнтэй чинь яриад өгөх үү?

	— Та, тэгээд тэдэнд юу гэж ярих нь вэ?

	— Хэлэх үгээ ч олно оо... Ичээнэ.

	— Тэднийг ичээгээд яах вэ? Тэд чинь цусаа урсгаж дайтаж үхтлээ ядарсан улс. Ер нь нөхөр Круглов, олон түмэн гэдэг чинь шалбааг руу хошуугаар нь шааж болдог нохой биш шүү дээ!

	— Надаас ч мөн шаардаж л байна шүү дээ! гэж Круглов гомдол мэдүүлэх мэт дуугараад хөлөрсөн магнайгаа эмэгтэй хүний хүрээтэй алчуураар арчив.

	— Нээрээ ч тийм дээ! гэж Надежда Петровна санаа алдан, — Миний өвөг эцэг Курскийн их замд морин жин тээж байсан юм. Тэгээд тэр ингэж ярьдаг байлаа. Яаруухан зорчигч өвөөг хүзүү рүү нь балбана. Өвөө маань уур нь хүрч морьдоо шавхчина. Тэгээд л суугч нь өвөг аавыг, өвөг аав морио нүдээд л хурдалж гарна. Морьд яах вэ дээ? Хүчээ шавхсаар байгаад л дуусна. Давхиж яваад хөшчихөж ч байсан гэнэ билээ. Тэгээд л өвөг аав ядуурсан даа... гэхэд

	— Өөдгүй домог байна даа!

	— Домог биш ээ, үнэн явдал! Хамтралчид бол хамгийн өмөг түшиггүй улс. Ажилчдыг ингэж болохгүй шүү дээ. Тооцоогоо бодуулаад л бараа нь тасрах нь тэр. Хамтралчин хүн газартаа хадаатай юм чинь хаашаа зайлах вэ дээ? Ийм ч учраас зарим мангуу улс хэчнээн ч хамаагүй шахаж болно гэж боддог байх. Дахиад шах, шүүс гарна гэх. Гэтэл тэр нь цус! Хоёр дахь төлөвлөгөөг биелүүлэх шаардлагыг ч мэдэж л байна. Байдал ийм байгаа хойно. Харин ганцхан цусаараа биш хөлсөөрөө яаж биелүүлэх вэ? Жилдээ хоёр битгий хэл нэг төлөвлөгөөг ч барахгүй жил байдаг шүү дээ. Тэгээд л наазгайрч эхэлнэ. Бүгд л талбайд, хийсэн ажил байдаггүй. Хөдөөгийн ажил эмзэг, хүчээр оролдож огт болохгүй.

	Тэд бүр тосгонд орж иржээ. Жан Петриченков хоолны цүнхэнд хоосон шил харшуулан тэдний хажуугаар тосгоны дэлгүүр лүү өнгөрөв.

	— Хар аа биз!? гэж Надежда Петровна дохиод, — Хэрвээ манай эрчүүд дахин нэг долоо хоног ингэж наргивал тосгоны дэлгүүр улирлынхаа төлөвлөгөөг биелүүлнэ гэлээ.

	Тэр Кругловыг дэлгүүрт оръё гэж дохин тэд холцорсон довжооны шат өөд өгслөө. Саяхан энэ уужим дэлгүүрт давирхайтай шинэ модны үнэр ханхалж байсан бол одоо ялалтын баяр тохиолдуулан авчирсан төрөл бүрийн барааны эвгүй үнэр тод ханхална. Өнгөрсөн онд хамтрал манжингийн төлөвлөгөөг давуулсан тул тосгоны дэлгүүр илүү хангамжтай байв. Тавиур дээр галошны резин гялалзаж, улны дэвсгэр нь улайртан, үнэртний нүүр цаас цоохортон, хуйлаастай даавуу торго түнтийн хажууд нь май загас, бяслаг, ойрын үед тосгонд үзэгдээгүй бусад хүнсний зүйл үнэр нь хангинан байна. Дугариг оройтой үстэй малгайтай, халтар хормогчтой худалдагч дарсан хилэм байхгүй, томаттай хар нуруут өгье гэхэд

	— Хар нуруутаа өгчих гэж олон хоног архидан мансуурсан Василий зөвшөөрөв.

	— «Казбек» дууссан «Беломор» өгч болох байна.

	— Чи бүр «Норд» өгье гээч!

	— «Казбек»-ээр маргааш хангана гэж худалдагч бэлэн ам хэлэв.

	Василий мөнгөө төлөөд цааш болоход Жан лангуунд ойртон ирлээ. Хамтралын даргыг хэн ч тоож харсангүй. Бялдууч хахуульч худалдагч хүртэл Петровнагийн удирдах үүрэг хязгаарлагдсаныг мэдэж байгаа мэт байв.

	— Ах аа, «Омега» системийн эмэгтэй хүний хөөрхөн цаг реализуем гэж Жаныг хэлэхэд 

	— «Реализуем» гэдэг чинь юу гэсэн үг вэ? гэв.

	— Гадаад үг. Тэнд чинь «реал» гэж мөнгө байдаг юм. Барааныхаа өртгийг авна гэдэг чинь «реализовал» (борлуулсан) гэсэн үг. Хоёр мянган цаас өгчхөөд арван зургаан чулуутай энэ хөөрхөн цагийг ав.

	Надежда Петровнагийн анхаарлыг хувь заяаны хачин тохиолдлоор үнэртний байнгын дагуул болсон хөмсөггүй хүүхний зураг татаж,

	— «Жоконда» гэж уншаад, — Юун хүн бэ? гэж асуухад худалдагч хайхрамжгүйгээр

	— Хэн мэдэх вэ, хуучин томчуудын л нэг биз гэж дуугарав.

	— Томчуудын нэг ээ? Тэгвэл үнэртэй усан дээр яагаад зургийг нь наадаг юм бэ?

	Круглов өөрийн соёлын түвшнийг дээшлүүлэхээр хөдөлмөрлөдөг нь талаар өнгөрсөнгүй, Леонардо да Винчи, Монна Лиза гэдэг флоренц хүүхний тухай ярьж өгч даргын сонирхсон асуултад хариулав.

	— Энэ хүүхэн тэгээд цаадхадаа хайртай байсан юм уу? гэж Надежда Петровна бодлогошронгуй асуухад Круглов үүнийг судлаагүй болохоор мөрөө хавчив. Тэр түрүүнийхээ яриаг дуусгаж хоёр дахь төлөвлөгөөний талаар хамтралын даргаас ямар нэг амлалт ч болсон явах гэсэн боловч уйтгарласан царайг нь хараад юм хэлсэнгүй зөвхөн хүнд санаа алдлаа.

	Конопелькийн эрчүүд яарч тэвдсэн юмгүй үнэн голоосоо наргицгааж байв. Тосгоны зах захаас «Демченка», «Московская» архинд угаагдсан хүчирхэг хоолойнууд идэрхэг, гунигтай дуу аялцгааж, халагдаж солигддоггүй «Эргэн тойрон тал цэлийж», «Ээрэгч хүүхэн», «Бөх хуяг» «Болгор сайхан ч орос орон бүхнээс илүү» зэрэг дуу сонсогдоно. Эрчүүл одон медалиа зүүж, цэрэг өмд, цэмбэн китель, хром гутал, саравчтай малгай өмсөн гангалцгаана. Энэ хүчирхэг дуулалдааныг ядарсан авгайчууд сонсон уярч

	― Манай хүн ч яг Лемешев! гэж Софьяг хэлэхэд

	— Эрэгтэй хүний хоолой сайхан шүү, хүүхнүүд бидний чарлахтай адил юм биш! гэж Марина санаа нийлэв.

	— Хэлээд яах вэ. Сайхан наргиж байна! гэж Комариха дүгнэв.

	Удсан ч үгүй аянга буулаа. Харин гайхалтай нь: Надежда Петровна олигоо алдсан залхуучууд руу дайрсангүй, тосгоны нэлээд хүндтэй хүмүүс — пийшинч Семен Игнатьевич, Федосий Барышок хоёрыг аашиллаа. Тэд шувууны өвлийн байранд пийшин барьж дуусаад хүлээлгэж өгөхөөр даргыг дууджээ. Тэгтэл Петровна пийшинг тогшиж үзээд шуугиан дэгдээж

	― Хүлээж авахгүй, хоёр гартнууд! Яаж өрсөн нь энэ вэ? Тоосгоны чинь эв нь нийлээгүй байна гэжээ.

	Тохиолдлоор ч юм уу, эсвэл тааруулсан ч юм уу яг энэ үед шувууны байрны хажуугаар талбайгаас бригад бууж явлаа. Барышокийн эхнэр Матрена ч, Анна Сергеевна ч, бусад хүүхнүүд ч пийшинч нарыг бархираа дарга яаж гутааж байгааг сонсжээ.

	Пийшинч нарыг үнэн мөнөөр нь цэгнэх хэрэгтэй юм. Юу гэвэл шохой болсон хормогчтой буурал үсээ туушингаар боосон, буурьтай тайван тэд даргынхаа хэрүүл өдөөсөн аялгыг дагасангүй.

	— Семен Игнатьич аа, авгай хүн пийшин мэднэ гэж үү! гэж Барышок папирос имрэнгээ гунигтай хэлэхэд

	— Юу мэдэх вэ дээ гэж Семен Игнатьевич алгаараа хаацайлан Барышокт гал өгөнгөө буурьтай хэлэв.

	— За, энэ пийшингээ буулгаж хая, хар яршиг! гэж Петровна шийдэхэд

	— Барьснаа буулгаж үзээгүй юм байна гэж Семен Игнатьевич тайван хэлээд, — Хөлс өгөхгүй гэж байгаа бол байг л дээ. Бид намын ахмад гишүүдийн хувьд ухамсартай хандаж ажилдаа ирсэн юм, ухаан муутай авгайн тохуурхлыг тэвчиж чадахгүй гэлээ.

	Петровна энэ доромжлолд юу гэж хариу өгөх бол гэж хүүхнүүд хаалганы цаана амьсгаа даран чагнана. 

	— Ийм ажлын чинь төлөө та нарыг намаас хөөмөөр байна!

	— Надежда Петровна, чи хүүхнүүдийг даргалаад сурчхаж, биднийг бол дөнгөхгүй, бид дайтаж яллаа, юмны наад цаадхыг мэднэ ээ гэж Барышок хэлэхэд

	— Та нар дайнд ялсан, шагшихаас яах вэ. Гэхдээ дайтаж явахдаа яаж ажилладгаа мартчихаагүй биз дээ? Онгорхой байвал шавраар бөглөөд, овгор байвал алхаар тогшоод хүн шиг хий л дээ! гээд Надежда Петровна шувууны байрнаас гарав.

	Дөнгөж гартал нь өөр хэрэг мандав.

	— Миний өвгөнийг юунд хашхичаа вэ? Бас ч гэж ажилдаа гарсан хүн шүү гэж Анна Сергеевнаг ойртон ирэхэд

	— Мундаг эр байх нь! Үүний нь төлөө хөлд нь сөгддөг юм бил үү?

	— Сөгдөөд ч яах вэ, бусад эрчүүд ажлаас хойш сууж архидаж дуулалдахаас өөр юм мэдэхгүй байна шүү дээ.

	— Манай Василь өнөөдөр далангийн хоорондхыг хагалсан гэж Софьяг бардан хэлэхэд Анна Сергеевна тосон авч тохуурхан

	— Тийм дээ, ганц мөр яваад л уугиулаад суучихна, хоёр ороож татаж байж л цааш хөдөлнө гэхэд

	— Тэр чинь битүү бэртсэн юм, тамхи тархинд нь ашигтай.

	— Сарлагийн бух шиг мундаг ч шархтан бол доо. Тамхичин л гэж ёстой бүү үзэгд!

	— Маринагийн Жан талбайд бараагаа ч харуулахгүй байна!

	— Ер нь ганц Жан биш дээ!

	— Нээрээ ч тийм шүү, хүүхнүүд ээ! гэж Матрена Барышок дуу нь чангаран, — Бид нуруу тэнийх завгүй зүтгээд л байхад манай эрчүүд ноёд шиг идчихээд л хэвтэж байдаг. Бас эрхэлж тийм ч юм аль, ийм ч юм өг гэнэ шүү гэхэд

	— Би ч үйлчлэхдээ дуртай! Хүн шиг л ажиллаж байвал юу ч хийж өгөхөөс буцахгүй гэж Софья хэллээ.

	«Сайн байна, хөгшин, цагаа зөв оллоо! Эрт ч, орой ч үгүй яг тааруулаад» гэж Надежда Петровна дотроо өөрийгөө сайшаагаад,

	— Хүүхнүүд ээ, цаадуулыгаа ажилдаа ороосой гэж бодож байна уу?гэж асуухад

	— Петровна минь, тусалж үзээч!

	— Хүн бүр өөртөө тусал. Нөхөртэйгөө нялууралгүй ширүүхэн бай. Битгий энхрийл, битгий үйлчил. Гайхаж асуувал: надад ажил төрөлтэй гэрийн эзэн, нөхөр хэрэгтэйгээс биш шилэн дээр зайдалсан хоолны сав хэрэггүй гэж хэл.

	— Ээ мэдэхгүй, энэ аятайхан ч зөвлөгөө байж мэдэш, хүүхнүүд ээ! Би л Васькагаа ганц харахад нь л шалчийж орхидог юм гэж Софья үнэнээ хэлэв.

	— Сонька, сайхан мэдээрэй, бүгдээрээ зөвлөсөн шүү. Гай тарьчихав аа! гэж Настёха хэсгийн даргын хувьд анхааруулахад

	— Хүүхнүүдийн хэрэг чамд ямар хамаа байна! гэж Марина илэрхий хонзонтой хашхирав.

	Ер нь барьц тавьдаггүй Настёха мэгдэж

	— Яагаад? гэхэд нь

	— Чи хэн юм бэ? Нөхөртэй ч биш, нөхөргүй ч биш, эрлэгт дансгүй амьтан!

	Яг ингэхэд л Петровна засашгүй муухай алдаа хийжээ. Уг нь аюулыг таамаглан Настёхаг хамгаалах ёстой байв. Гэтэл тэр унтаахай оргиж «Боль, Марина, хадлангаа авч гүйцээд л Настёхагийнхаа хуримыг хийнэ» гэснээс өөр юм хэлсэнгүй. Тэр, ажлын чухлыг бодсон тул аар саар маргаанд анхаарал сарниулахыг бодсонгүй. Орчлон дээр хүний хувь заяанаас чухал юм байдаг юм шиг!..

	— За, хүүхнүүд ээ, ингэж тохирох уу?

	— Тэгье!.. тэгье.. гэж хүүхнүүд зарим нь сэтгэл хөөрүү, зарим нь гайхалзан, зарим нь дурамжхан дуугарав.

	Комариха сүүлчийн үг хэлэх дуртайгаараа

	— Бусдыг яахыг мэдэхгүй байна. Би ч хувиа тавихгүй гэж батлан хэлэв.

	Тэр шөнө тосгонд янз бүрийн хачин явдал болжээ. Комарихагийн нөхөр пийшин дээрээ унтдаг авгай руугаа очиж чөргөр нударганы шан авч нисэн хураалттай хугалсан хусыг бут цохин бууж чадал муутай бие нь амь зайлсан бололтой чимээгүй болоход Комариха буурал үсээ сэгсийлгэн пийшин дээрээс өнгийж

	— Болохгүй гэж чамд хэлсэн шүү дээ! Чи амьд байна уу, хөөе, өвгөөн, амьсгаал! гэсэнд

	— Татаадхаач! Би торх руу ойчлоо гэж сулхан дуугарчээ.

	Зугаалж яваад шөнө ирсэн Василий унтлагынхаа өрөөнд ч орж чадсангүй. Хаалга нь түгжээтэй байх бөгөөд түүнд гал тогооны өрөөний шалан дээр ор зассан байв. Тэр согтуугаар ухаан орж гарч байна гэж бодоод унтлагынхаа өрөөний хаалгыг түлхтэл хаалганы цаанаас Софья эхэр татан

	— Оруулахгүй!.. Нээрээ оруулахгүй!.. гэхэд

	— Чи чинь солиорчхоогүй биз? гэв.

	— Чи намайг зовоож гүйцлээ, чадал алга, оруулахгүй шүү, нээрэн оруулахгүй!.. гэж Софья цорхиров. 

	Тэгээд ч оруулсангүй... 

	Барышок сэрлээ. Харанхуй, эхнэр нь хажууд нь алга байв.

	— Моть!.. Моть!.. гэж гомдолтой дуудахад

	— Юу гээ вэ? гэж үүдний өрөөнөөс сонстов.

	— Дотор өвдөөд, ногооны шорвог хийгээд аль.

	— Өдөр болгон архи гудраад байхаар тэгдэг юм. Би талбай руу явлаа. Чи л өөрөө хийж үз.

	— Галзуураа юу. Чи намайг эм бол гээ юү?

	— Чи эм болтлоо хол байна! Би бол харин эм. Хоёр нарны хооронд талбайд хөлсөө асгуулна, гэр зуураа хөдөлнө, хүүхдүүдээ хооллож хувцаслана, хоолны сав чамайг тордоно. Чи бол эр ч биш, эм ч биш, байхын бараа баралзахын чимээ гэж хэлчхээд хаалга саван, хүйтэн пийшин, хоосон тогоо, өлөн хүүхдүүд орхин одоход хорвоо холбирох шиг санагджээ.

	Тэр шөнө Семей Игнатьевич, Жан Петриченков болон Конопелькийн бусад эрчүүд эхнэртэйгээ унтдаг эвтэйхэн орондоо хүрч чадсангүй. Эмсийн энэ хаанчлалд за гэвэл ёогүй ажээ.

	Эрэгтэйчүүд сэтгэлээр баахан гундуухан байсан боловч гөжүүн зан нь хөдөлж өглөөнөөс эхлэн цэнгээндээ гарсан боловч, яагаад ч юм уух архины амт суларч, дуулах дууны нь ая алдраад байв. Жан эрчүүдтэй нийлсэнгүй, хонзонтойгоор инээвхийлэн тосгоноор тэнүүчилж явсаар голын захад ирсэн байв. Тэнд Конопелькийн сээтэгнүүр Химка Носкова бургасан доор нойтон үсээ самнаж, богинохон сарафан нь чийгтэй биед нь наалдан, борлосон мөр нуруунд нь усан дуслууд гялалзан сууна.

	— Химка, надтай шугуй руу орохгүй юу? гэж Жаны дотночлон асуухад 

	— Жан ах аа, та бүр өглөөнөөс балгачихдаг бол оо юу? гэж Химка улаавтар үснийхээ дороос бараан нүдээ гялалзуулан сонирхоход

	— Цоо эрүүл, үнэрлэж үзэх үү? гэв.

	— Үнэмшлээ! Үнэмшлээ! гэж Химка яаран хариулав.

	— За тэгвэл явж чамд шан хүртээе гэхэд Химка Жаныг тоосон янзгүй үсээ самнасаар байв.

	— Чамаас ямар гарз гарах вэ? гэж Жан гоморхоод, — Нэгээр их нэгээр бага ямар ялгаа байна? гэлээ.

	— Эхнэртэй хүнтэй хавьтаж үзээгүй юм байна. 

	— Би эхнэргүйтэй адил, авгай буруу харчихсан гэж Жан их л гундсан маягтай хэлээд, — Хөөш, Химка би чамд хөөрхөн швейцар цаг бэлэглэх үү? гэлээ.

	— Ямар?

	— «Онемеханизмус» фирмийн 

	— Механизмгүй гэсэн үг үү?

	— Чи яаж мэд ээ вэ?.. Үгүй ээ, яг л бүх юм нь байдаг номоороо. Арван зургаан чулуутай. Хөнгөвчилсөн механизмтай болохоор нь тэгж нэрлэсэн юм.

	— Жан ах аа, эндээс зайлсан чинь дээргүй юу, би Марина эгчид хэлж орхино шүү!

	— Цоолуулаагүй эд байх нь! гэж Жан уурсан Химкагийн шаахайг өшиглөчхөөд цааш одов... 

	... Хоёр хоногийн дараа Надежда Петровна Эмирийг харахаар орж очиход морь сургагч цулбуурыг нь уртасган тойруулж байхад нь таарав. Сайхан морио харан баясаж маллагаа тэжээлийн талаар элдэв түдгэлзэл хэлэн хөтчийг гомдоож байснаа гэнэт Софьягийн нөхөр Василийг олж харав. Балжингарам, багваахай, хонхон цэцэг тэргүүт хээрийн ногоо шигүү ургасан гүн жалга тосгоны төв рүү тулж ирдэг бөгөөд энэ жалгын налуу ирмэгт Василий цэцэг түүн мөлхөнө.

	Надежда Петровна түүн рүү ойртон очиж

	— Василий, чи яагаа вэ, бэлчээрийн идшинд ор оо юу? гэхэд Василий дуугарсангүй зөвхөн цэцгээ ардаа нуув.

	— Нууц хонгортой бол оо юу? Софьяд хэлнэ дээ!

	— Цаадхад чинь л түүж байгаа юм гэж Василий бувтнав.

	— Чамаас уйдаа юм болов уу? Алив, би цэцгийг чинь янзлаад өгье. Чи наад цэцгээ зэрлэг луультай холиод түүчхэж гэхэд ичиж балмагдсан Василий цэцгээ сарвайв. Надежда Петровна дор нь хог ургамлыг түүж цэцгийн баглаа болгоод

	— Чи гитар бариад цонхны нь дор суухгүй юу, хүүхнүүдийн зүрх сэтгэл хөгжимд уярамтгай шүү, хүүхдүүдэд ч зутаатай гэхэд

	— Битгий тохуурхаад бай!.. гэв.

	— Би тохуурхъя ч гэсэнгүй. Миний бодоход ногоо зулгаагаад нэмэр болох ч үгүй биз дээ. Харин чи уг нь ямар ажилч хүн байснаа л бодвол дээр...

	Василий хэдий маанаг ч гэсэн сая учрыг нь олж

	— Ингэхэд чи л хүүхнүүдийн толгойг эргүүлээд байгаа хэрэг үү? гэж цэцгээ булаан авч сүхчлэн бариад Петровнагийн толгой руу цохин алдаж, — Өөрөө танкчныг танктай нь төрүүлэхээр чадалтай байж хүний толгой эргүүлээд! гэхэд Петровна

	— Чи надад танкчин хийж өгөх болж байна уу? гэж асуухад Василий шалдаа бууж гар нь унав.

	— Чи чагнаж бай! Хүүхэн чинь ёстой мөргөж тахимаар амьтан. Хоногт арван зургаан цаг ажил хийж хүүхдүүдийг чинь өлбөрөөхгүй гэж ногоо идэж байсан, эм хүн биш, ёстой бурхан. Гэтэл чи яг л сарлагийн шар, нүүр нь малилзаад л вандан дээр суухаар өмд чинь язарчих гээд л, хоолны сав, хүзүүн дээр нь зайдалчихсан! Зүй нь цаадах чинь чамайг хол хөөмөөр байгаа юм. Чи бол идэхээс өөр идгүй амьтан!

	— За, за аядаарай... гэж Василий гүнгэнэн ухрахад нь Петровна атгасан гараараа нүүр лүү нь зангаж байгаагаа сая мэдэв... 

	...Юм өөр болж байгааг эхлээд тосгоны дэлгүүрийн эрхлэгч мэдлээ. «Особая московская» хурц даруулгын хэрэгцээ буурч, «Казбек»-ийн гүйлгээ хаагдав. Өдрийн цагаар хуучирч байгаа хүнсний дэлгүүрт болхи том ялаа дүнгэнэх нь дуулдана. Ганцхан бууж өгөөгүй Жан Петриченков гожин юм авах гэж орж ирэх бөгөөд гэхдээ хэдийнийх шигээ мөнгөөр туйлахгүй, царай алдан задгай мөнгө тоолно. Нэг удаа дэлгүүрийн эрхлэгч Жанаас гуйсан маягтай

	— Нөхөр Жан, нөгөө цагаа эргүүлж авахгүй юу? Арван зургаан чулуутай гэхэд

	— Юу боллоо гэж тэр вэ?

	— Авгайчууд наймааг маань нураачихлаа, аргаа алдаж ясаа цайлгаж байна.

	— Эр хүн шиг бай! гэж Жан дурамжхан хэлэн нүдээ гялалзуулаад, — Яагаа ч үгүй байна!.. Чи бүх «Казбек»-ээ илжлэхээр шийд ээ юү? гэж асуув.

	— Түүнийг би яах вэ? Хүн авахгүй юм. Хөгцөрч л байна.

	— Яах вэ гэж үү?.. Дайнаар тахир дутуу болсон эрчүүд ширхэглэн худалдаалах папирос хаанаас олох вэ гэж зовж суудаг, чи ингэж тэнэгэрч байдаг! Сужад, Рыльскт, Львовт, бүр Курскт хүртэл чиний энэ хөгцийг гараас чинь булаагаад л авна!

	— Тэр лүү чинь явах хэрэгтэй шүү дээ... Би дэлгүүрээ хэнд орхих уу?

	— Явж ч болно л доо гэж Жан сунжруухан хайхрамжгүй хэлэхэд,

	— Нөхөр Жан, ийшээ оръё гэж дэлгүүрийн эрхлэгч урилаа.

	Үнэр ихтэй дэлгүүрийн дотор өрөө рүү орж явахдаа Жан "ухаантай байвал хамтралд ч амьдарч болно" гэж бодож явлаа...

	... Круглов авгайчуудын төр хуучин дайчдын асуудлыг яаж шийдсэнийг сонсоод учиргүй инээснээ энэ шинэ арга биш гэдгийг хэлж, эртний грекийн Лисистрата гэдэг хүүхэн нутгийнхандаа, хэрвээ эр нөхрүүд маань дайнаа зогсоохгүй бол хайхрахгүй гэдгийг зарлая гэж зөвлөсөн тухай ярьж өгөв. Надежда Петровна царай нь барайн

	— Хэзээ болсон хэрэг вэ? гэж асуухад

	— Хоёр мянга гаруй жилийн өмнө гэв.

	— Тэгээд тус болсон юм уу?

	— Бололгүй яах вэ!... 

	Хамтралын дарга нэлээд бодсоноо баяртайгаар

	— Огт ондоо юм байна! Тэр чинь дайн, бидний энэ бол энхийн хөдөлмөр. Огт эсрэг байна... Тэгсэн ч гэсэн хэн бил ээ, тэр Лисистрата чинь ухаантай хүүхэн байна. Би л бол хамтралынхаа захиргаанд авмаар байна гэв.

	Тэгээд Круглов, мэдээжээр хоёр дахь төлөвлөгөөний тухай яриа үүсгэхэд Надежда Петровна албархуу маягаар «бодъё л доо» гэж хэлсэн боловч огт өөр юмны тухай бодох хэрэг гарав.

	Хусан төглийг нэвтлэн дугуйнхаа голоор мод шүргэж байж станц руу эгц явсан бетон зам дээр гарахад төмөр замын барилгууд үзэгдэн гэрлэн дохионууд ёрдойлцож маневрын зүтгэгч дохиогоо уйтгартай дуугаргах нь дуулдана.

	Талбайдаа алга ч газар үлдээлгүй, бүрэн тариалахаар гуйлгын уут барьж явж билээ. Жаахан дутуу орхиж болох байсан шиг санагдана. Үгүй ээ болохгүй. Жаныг том торгуулиар шийтгэлээ. Бүтэн хамтралд ганц ажилгүй хүн байсан ч яах вэ биш үү. Үгүй ээ, ганц ч байж болохгүй. Настёхаг хэсгийн даргаар тавилаа. Энэ нь хүнтэй харьцах харьцааг нь хурцатгаж байгаа нь ойлгомжтой. Настёхаг өчүүхэн зүйл дээр ч гэсэн ялгаварлах нь түүний нэг талаар дутуу гэж үзсэн болох тул энэ зөв шийдвэр. Үргэлж хажууд нь харж хандаж байх ёстой байтлаа орхигдуулж Настёхаг зөнд нь хаясан явдал муу бөгөөд буруу болжээ. Хатги ч эртнээс томорчээ. Марина, Жан хоёр Настёхаг гомдоох гэж удаа дараа оролдов. Тэгэхэд л харж хамгаалах ёстой байтлаа хайхралгүй биеэ бодож залхуурчээ. Настёхаг бусад хүмүүс яагаад хамгаалсангүй вэ? Бусад сайн санаат эрчүүд хүүхэн хүн дайсны дор орно гэж юү байдгийг ойлгодог болов уу? Юу болох нь энэ вэ, хөгшөөн? гэж Эмирийг гуядан өөрөөсөө асуугаад, — Хөгширч ядрав уу, насжаад санаа амрав уу, аль эсхүл дандаа удирдаж явсаар муу зан сурав уу? Хамгийн хамгаалмаар дотно хүнээ ийм гайд яаж оруулах нь энэ вэ?.. гэв.

	Автомашины шаардангуй дохио Петровнаг замын хажуу руу шахав. Хажуугаар нь хагас тонны машин тэвшээ тачигнуулан өнгөрөхөд Костя Лубенцов бөлцийсөн нүдээр хамтралын даргыг ширтэн бүхээгийн ард зогсож байгаа харагдав. Надежда Петровна жолоогоо огцом татахад Лубенцов түүний зангахыг хүлээлгүй машинаас явуут дунд нь үсрэн унахдаа бетон зам дээр өвдгөөрөө цохиж доголсоор хамтралын дарга руу айсуй. Дарга хэдийн тэрэгнээсээ бууж мориныхоо хөлөрсөн хондлойг илэн зогсох бөгөөд, тэр одоо л энэ хөөцөлдөөний үед цээжин дотор нь яаж өвдөж байсныг мэдрэн, би дахиж төрөхгүй нь л яамай даа гэж бодон дотроо инээлээ. Тэгээд замын хажуу дахь ногоон дээр сууж оршсон хөлөө жийлээ. Зовж шаналсан Лубенцов ойртон ирэх нь өрөвдмөөр бөгөөд итгэмтгий байртай.

	"Юу дуулмаар байгааг чинь ойлгож байна... Өрөвдүүлэх, хайрлуулах.., чин үнэнээс өөр юу ч чамд хэлэхгүй дээ" гэж тэр хархүүгийн тухай их л хатуугаар бодон сууснаа тайван ядарсан маягтай ярьж эхэллээ.

	— Аан гэж бай. Охин хүү хоёр эвтэйхэн байлаа. Бүх тосгоноороо л тэднийг сэтгэлтэй хос гэж тоглоцгоодог байлаа. Хүү нь финийн дайнд явж хилийн 666-р баганын дэргэд хөлдлөө. Цээжлэхэд амархан тоо. Охин нь өсөж хүүхэн хүний зэрэгт хүрч сайн хүнд сэтгэлээ өглөө. Тэгтэл тэр нь эх орны дайнд явж долоо хоногийн дараа оршуулгын хуудас ирлээ... Дараа нь өөр хоёр хүнийг сэтгэлтэй хос гэж даажигнадаг байлаа. Охиныг нь герман цэрэг бузарлах гэлээ. Түүнийг аврах гэж Настя өөрийгөө нохойд хаяж байгаа яс шиг тэр герман цэрэгт хаяж өгсөн юм. Одоо тэр охин нь Настяд өрөө төлж аминд нь орлоо. 

	Хархүү нэг их хачнаар эрүүгээ хапхийлгэж хоолойгоо барьж авлаа.

	— За, Костя Лубенцов, ийм л юм даа... Чи ч танкчин байсан гэхэд итгэмээргүй цочир ууртай хүн юм. За тэгээд чамайг хааш нь дөхүүлэх болж байна, станц руу юу аль эсхүл?..

	Цаадах нь юм хэлж чадсангүй гараараа зангав... Конопелькийнхны хамгийн хэцүү байсан хуучин үеийнх шиг тосгон дээгүүр ширмэн харангын дуу цуурайлав.

	Настёхад бол толгой руу лантуудах шиг санагдан, тархи нь ангалзаж нүд нь эрээлжлэн харанхуйлав.

	— Юунд ингэж нүдэж байгаа юм бэ? гэж дэрний нь хажууд сууж байсан Комарихагаас сулхан дуугаар асуухад

	— Шийтгэл хийхээр тосгоныхныг дуудаж байна.

	— Юун шийтгэл?

	— Чамайг гомдоогчдыг залхаах гэж байгаа юм.

	— Яах нь вэ?.. Хэрэггүй шүү дээ... Тэднээр ч би яах бил ээ?.. гэж Настёха өндөлзөхөд

	— Хэрэгтэй, хүүхээн, хэрэгтэй гэж Комариха босон Настёхагийн бүлээн мөрөн дээр даран дэрэнд нь хэвтүүлээд, — Чиний төлөө биш, бүгдийн төлөө хийх хэрэгтэй гэлээ.

	— Юу вэ? Гадаа хүн ирэв үү дээ? гэж Настёха өндөлзөхөд

	— Бас л соргог байна! гэж Комариха тоглон, — Энэ их дүнгэнээн дунд сонсчихлоо!.. Тайван хэвт! гэв. 

	Тэр Настёхагийн горьдлогыг тааварлаж байсан боловч ид шидээр Костя эргэлээ ч хамтралын дарга ийм түргэн ирж амжихааргүй байлаа.

	— Яг, нэг хүн ирлээ... Эмээ, хараадхаач дээ! Эмээ!..

	Комарихаг хэн ч «эмээ» гэж дуудаж байгаагүй болохоор сэтгэл нь нэг хачин болж

	— Шалаад салахгүй нь ээ!.. Ямар амьтан ирэв гэж дээ гэж худлаа уцаарлав.

	Тэгсэн ч гэсэн гарч тоосонд дарагдсан тэрэг, хөлстэй морь, наранд шарчихсан юм шиг улайсан Петровна, цонхийж цайсан Лубенцов хоёрыг харлаа.

	— За, ор! Өөрөө ор. Хөөхгүй байж магад, хөөмөөр л байгаа юм. Цаадах чинь зөөлөн сэтгэлтэй юм даг.., Ор!.. гэж Петровна хэлэхэд Лубенцов довжоо руу дөхөж очоод Петровна руу эргэж харснаа байшинд гүйж оров. Комариха ч араас нь даган далд оров.

	Хэдэн хурам хэртэй чимээгүй байснаа Комариха салхинд туугдсан юм шиг байшингаас гарч юу ч дуугаралгүй Петровнаг гөлийсөн харцаар харснаа залбираад харанга дэлдэж байгаа газар луу гүйн одов. Петровнад хөгшин шуламс уйлж байх шиг санагдахад тэр санаа алдаад мориныхоо толгой руу ойртож том хөх ягаан нүдийг нь үнслээ...

	Бүх конопелькийнхон хөгшин хөвөөгүй Жан Петриченковын байшингийн дэргэд цуглажээ. Конопелькийнхон тийм олуул биш ч гэсэн аянга ниргэсэн модны хожуул дээр зогссон Надежда Петровнад үй түмэн хүн цуглаж, германчуудтай байлдаж явсан, германчуудад дарлуулж байсан, дайны амьсгаа үзээгүй хүн бүхэнд дуу хоолой нь хүрч байх шиг санагдана.

	— Манай эрхэм цэрэг эрс, та нарыг төрөлх газраа дайсанд өгч, германы танк явган цэргээс амь зулбан зугтаж байхад ганц ч гэлээ орос хүүхэн цэрэг эрд зэмлэлийн үг хэлсэн бил үү? Та нарыг олзлоод тосгодоор дайруулан уранхай цоорхой нүцгэн шахуу тууж явахад инээж шоолж ээлгүй үг хэлсэн хүүхэн бий бил үү? Үгүй! Бид талх сүү зөөж, жаданд сүлбүүлж, бууны бөгсөөр нүдүүлж та нартаа л үйлчилж байлаа. Та нар биднийг германчуудын саварт хаялаа, бид та нарын зайг хадгалж хүүхдүүдийг чинь асарч, та нарт өөрсдийгөө хүний эцсийн бололцоогоо алдталаа хадгалж байлаа. Бидний үзэж өнгөрүүлснийг та нар зүүдлээ ч үгүй. Дайнд нэг л удаа алдаг бол биднийг өдөр бүр алж байлаа. Хэн ч бидэнд буруу өгөхгүй... Жан Петриченков, чи өмхий дотортой новш, ганц Настасья биш бүх орос хүүхнүүдийн халуун сэтгэл рүү нулимж, эр хүний нэр төрийг гутаалаа. Ард түмэн чамайг ялласан, өршөөл байхгүй. Хал үзсэн газар нутгийн минь эмэгтэй хүнийг өчүүхэн зүйлээр ч болов гундаасан хэн боловч үүнийг мэдэг!..

	— Өршөөгөөч, сайн санаатнууд aa! гэх Маринагийн царгиа дуу цуурайтав. Тэр нутгийнхандаа баригдан тэлүүлж, хажууд нь бараан царай нь хувирч цонхийсон нөхөр нь Василийн бахь шиг гарт мурилзана.

	— Та нар Настёхаг өршөөсөн бил үү? гэж хэн нэг нь хашхирахад бүгд л дэмжин шуугилдав.

	— Алив, нөхөд өө! гэж Надежда Петровна гараа өргөхөд мотор хүржигнэн хүмүүс ярагдлаа. Петриченковын байшинг мушгиастай бүдүүн төмөр утсаар хана, довжооны тулгуур, яс мод, дам нуруугаар нь оосорлож гарсан үзүүр бүрийг нь трактор, ой цэвэрлэгч, зам хусагч зэрэг машинаас уяжээ. Надежда Петровнагийн дохиогоор машинууд хөдлөхөд хана нь ганхан, дээврийн сүрлэн бүрхүүл гулсан уналаа. Марина аймаар чарлав.

	Надежда Петровнад тракторч шалавлахгүй байх шиг санагдахад түүнийг хөөж буулгаад өөрөө залуурын ард суув. Тэгээд ухуулан байшинг гинжит тракторын хүндээр дэлссэнд шил жингэнэн хагарч довжооны тулгуур нурлаа. Ингэмэгц урагш ухасхийлээ... Жаны бүдүүлэг хараал, Маринагийн аймаар чарлаан дунд зоорь, агуулах, малын хашаа, саравч, тахианы байр, тарианы агуулах, пин, газар зоорь, сууц, том орос пийшинтэй тарианы байшин нурав.

	Түвэг гаргаж төвхнүүлсэн сууцны дотор байдал сэтгэл хирдхийлгэн ил гарч цугларагсдаас нэлээд хүн харж чадалгүй, гал голомт үгүйрэхийг үзэж дуулахгүй гэсэн шиг нүд буруулан чихээ таглав. Тэгтэл ч цавчмал банзан дээвэр унаж хана нуран бөөн тоос босоод бүгд дууслаа.

	Сүрэл дэвсгэр аядсан шивх зөөдөг муу тэрэг авчирч үхэх дөхсөн Маринаг суулгаж, Жаныг чихэж оруулаад хөнжилд ороолттой, юу ч мэдэхгүй унтаж байгаа охиныг нь өгөв. Өвгөн манаач жолоогоо хумхин, морио чөрхлөөд тэрэгний хажуугаар зэрэгцэн алхаж, Петриченковын гэр бүлийг төрөлх тосгоноос нь зайлуулан одов. Өөр нэг том тэргэн дээр эд хогшлыг нь ачиж хойноос нь явууллаа.

	Зураг лоозон хананд нь өлгөсөн хамтралын захиргааны уудам тасалгаанд урт сандлууд дээр сууцгаасан нүд дүүрэн хувцастай хүмүүсийг харахгүйгээр алгаараа халхавч болгон, зөвхөн хурлын тэргүүлэгчдийн байранд нүд тусгавал хэдэн жилийн өмнөх байдал санагдана. Хуучин боловч цэвэрхэн усан цэргийн кительдээ «Шархадсаны тэмдэг» тууз зүүсэн Круглов, ясархаг хамар дээрээ хуучны алтадсан хүрээтэй шил тохоод, модоор тэвхэдсэн юм шиг гэдийн суугаа Марта Петровна Кидяева аль аль нь өөрчлөгдсөнгүй. Хэвээ нүдээ анивал өнгөрсөн юм яг л санагдан бүр ч аймаар болно. Круглов цугларагсдад хандан хэлдэг үг нь ч өөрчлөгдсөнгүй.

	— Нөхөд хамтралчид аа! Бид та бүхнийг шахаж хавчихыг эрмэлзэхгүй.

	Надежда Петровнад нүдээ нээгээд л харахад сүмийн хагас дутуу нурсан ханан дээрх гэгээнтнүүдийн холцорсон дүрс, уранхай ноорхой хувцастай авгайчууд харагдан толгой дээр цэнхэр тэнгэр цэлийж тэндээс германы онгоцны ёнгиносон дуу гарч бүгд чулуун шалан дээр унаж бүх юм эхнээсээ эхлэх юм бодогдон бие нь зарсхийв. Түүнд дахин эхлэх зориг байсангүй. Нүдээ яаран нээвэл холцорсон чулуун хана биш давирхай үнэртсэн цэвэр хана, бат бөх тааз харагдан цугларсан хамтралчид ч өөрчлөгджээ.

	— ... Одоо танайд ганц хүүхнүүд ноёлж байгаа биш. Хараач хэчнээн ханхар эрс суугааг. Гэвч хүндэт эмэгтэйчүүд зонхилох суурийг эзэлсээр байна. Иймд даргаар нь эмэгтэй хүн сонгох нь зүйтэй гэж үзсэн юм.

	— Дахиад л усанд хамт орж болох нь ээ! гэж болж өнгөрснөө санасан юм шиг хэн нэг залуухан хүний дуу гарав.

	Гэвч хуучин танил энэ үгсийн дор цоо шинэ үг сонгууль биш, дахин сонгох сонгууль явагдаж байв. Жан, Марина хоёрыг дураараа хөөсний зэмлэл болгон Надежда Петровнаг солин сонгох ёстой байв. «Манайд дураараа аашлахад дургүй, зөвшилцөх хэрэгтэй байжээ. Энэ бол тушаал хэтрүүлсэн хэрэг» гэж Кругловын битүүхэн тайлбарлахад, «Тэр ч дэмий үг. Би ганцаараа шийдээгүй, бүгд ярилцсан юм» гэв. Круглов балмагдан «Тэр ч мэдээж, гэхдээ л дураараа загнаж... ингэж болохгүй, хэн нэг нь хариуцах ёстой... Та огцрох болж дээ» гэжээ. «Огцорно, ганцхан тэр новшнуудыг л буцааж тосгонд минь битгий авчраарай! Бөөн юм болно шүү» гэж Надежда Петровна бараг сүрдүүлэх шахам хэлэхэд «Энэ ч яриангүй хэрэг!» гэж Круглов яаран батлаад «Тэд өөрсдөө ч ирэхээсээ айна биз. Ганцхан дахин сонгууль явуулахад бидэнд туслаарай» гэв. Ингээд Надежда Петровна өөрийнхөө эсрэг ухуулга хийх хэрэг гарав. Гэвч эмэгтэйчүүдийн энэ хаанчлалд бие биесээ бараг үг хэлүүлэлгүй ойлгодог байсан тул Петровнаг давтан сонгох нь түүнд гай болно гэдэг хэн бүхэнд ойлгомжтой байв.

	— Ажил хэрэгчээр оролцоорой, нөхөд өө! гэж Круглов тоглоомыг займруулаад, — Районы намын хороо, нөхөр Марта Петровна Кидяеваг даргаар сонгох саналтай байна!.. гэв.

	— Бурхан минь! Сүйт хүүхэн болсоор л байна аа?! гэж Комариха, шогшрон гараа ташихад цугларагсад дүнгэнэн инээлдэв. 

	Круглов харандаагаар устай галуун хүзүүт шилийг тогшоод

	— Энэ хүн янз бүрийн хэсэгт товойн гарсан, ер нь боловсролтой, мэдлэгээ дээшлүүлэхийн тулд уйгагүй хөдөлмөрлөдөг нөхөр... гэхэд

	— Байз, хүүхээ гэж Комариха өндөлзөн, — Чи арай л түргэдээд байна! гэтэл,

	— Болох уу? гэсээр Софья босож ирэн, — Та өөрөө хоёр дахь төлөвлөгөө шаарддаг шүү дээ. Энэ амархан гэж бодож байна уу? Ямар бэрхшээлтэй гэж санана! Марта Петровна боловсролтой, уйгагүй хөдөлмөрлөдөг л хүн юм биз, харин энд бол чөтгөр шиг адтай хүн хэрэгтэй. Ална гэсэн ч айхгүй зүтгэж зорьсондоо хүрдэг хүн хэрэгтэй. Тийм хүн манайд бий. Анна Сергеевна, хамтралчдаа төлөөлөн танаас хүсье. Манай дарга болооч гэв.

	— Анна Сергеевнаг!

	— Петриченковаг зүйтэй! гэж хашхиралдахад Круглов инээмсэглэн

	— Анна Сергеевна, таны нэрийг дэвшүүлэхэд та ямар саналтай байна? гэж асуухад,

	— Яах вэ, нэгэнт Петровнаг солих шаардлага гарсан хойно, би дарга болохыг зөвшөөрч байна. Чадна байх гэж бодож байна! гэж Анна Сергеевна шагхийтэл хариулав.

	— Анна Сергеевна Петриченковагийн төлөө саналаа өгөх нь гараа өргөе! гэхэд агшин зуур олон гар ярсхийн босов. Круглов тоолж эхэлснээ гараа өндөр өргөн зогсож байгаа Надежда Петровнатай харц тулгаран ашиггүй тооллогоо зогсоож

	— Санал нэгтэй сонгосон нь хармагц ил байна гэв.

	 

	 

	— 21 —

	Нар дөнгөж мандсан боловч халуун байлаа. Дуниартсан ногоо, навчин дээр шүүдрийн том том дусал бөнжгөнөн гялалзана. Надежда Петровнаг гэрээсээ ирэх хооронд ус туулаад гарчихсан юм шиг хормой нь норов. Зуны адаг cap гарч өдөр богиносож байгаа болохоор намар аажим боловч буцалтгүй болох төлөвтэй.

	Тэр хуучин удирдлагын нь байр, газарт шигдсэн хэмхэрхий герман чирэгч дээрээс шинэ даргын илтгэхийг хайнга сонсон хүмүүсийн дунд зогсож байв. Анна Сергеевнагийн ард чийглэг бараан багана гозойх бөгөөд баганад шүүдэртэн бууралтсан зам төмрийн ширмэн харанга дүүжлээстэй байв. Тосгоны бүх амьдрал түүний хангинан цуурайлах бүдүүн дуун дор өнгөрчээ. Анх дайн эхлэхэд, Колькаг ичгүүртэйгээр цаазлахад түүнийг дэлдэн хүн цуглуулж германы гарнизоныг бут цохиход түймрийн дүжигнээнд тэр доргиж, түүний дуудах дохиогоор хамтралаа шинэчлэн байгуулж, анхныхаа тариалалтын үрийг цуглуулж, Жан, Марина хоёрыг залхаахад энэ харанга цуурайтаж билээ. Өнөөдөр ч үүрээр ажил эхлэхээс өмнө энэ харангыг Анна Сергеевна эзний гараар цохиж хамтралчдад хоёр дахь төлөвлөгөөний талаарх санал танилцуулахаар цуглуулжээ. Өөрийг нь байх үед энэ арга хэмжээнүүдийг боловсруулж байсан болохоор Надежда Петровна баргийг нь мэдэж байсан боловч Анькагийн нь ярианд шинэ даргын хурц ухаанаар тодорсон шинэ санаа гарч ирж байв. «Анька ч ухаантай байна! Олон түмэнтэйгээ зөвлөх нь ч зөв!» гэж Надежда Петровна бодов. Гэвч үнэнийг хэлэхэд Анькагийн тооцоо бүрийг гүнзгийлэн тунгаахгүй байлаа. Одоо бусдын тархи ажиллаг, надад өөрийн хийх юм бий гэж бодно. Хамтралын захиргаа хамтралын зардлаар түүнд байшин барьж өгөх шийдвэр гарган барилгын бригадад даалгавар өгчээ. Надежда Петровна надад саруул, том хоёр өрөө, хажуудаа тусгай нэг өрөөтэй байшин хэрэгтэй гэж шаарджээ. Захиргааныхан түүний ингэж гэнэт шунаг зан гаргасанд бага зэрэг гайхсан боловч тэр байшин ганц өөрт нь хэрэгтэй биш гэдгийгээ одоохондоо нуухаар шийджээ. Тэнд Настёха, Костя Лубенцов хоёр байх бөгөөд тэр өөрөө тэднийд байж аж ахуйд нь туслан хүүхэд гарахаар нь түүнийг өсгөлцөх гэж боджээ. Настёха хэвтрээс босоогүй, Костя түүнийг харж байгаа бөгөөд Надежда Петровна ажлын дараа очиход нь тэд яаж баяртай, тунирхуу ичингүйрцгээн цаашдын хамтын амьдралынхаа шийдийг гаргах тухай бодож байв.

	Тэр одоо өөрийгөө өтөлж ядарсан юм шиг бодон, агь идчихсэн юм шиг ам нь гашуу оргино. Шүүдэртэй ногоон дээр муур шиг тарайн хэвтэж ядарсан биеэ тэнийлгэмээр санагдав. Олон хүүхнүүд хормойгоо хоёр хөлийнхөө хооронд хавчин cyуx бөгөөд энэ нь нэг их гоц гойдын ч юмгүй байсан боловч яагаад ч юм, бусдыг бол уучилж болмоор, иймэрхүү задгай зан гаргавал өөрийг нь хүмүүс муулах юм шиг санагдана. Тэгээд бүх насаараа л харуулын цэрэг шиг босоогоороо байх хэрэг үү? Ямар гэгчийн үүргээр тэр бил ээ?

	— За тэгвэл үүнийг ингэж шийдэх үү? гэж цугларагсдад хандаад, — Татгалзах юмгүй бол ажилдаа гарцгаая... гэж Анна Сергеевна хэлээд чирэгчээсээ буух гэсэн боловч цугларагсдаас нэг нь ч хөдөлсөнгүй. Аливаа цуглааны эцэс шиг сэргэн яриа үүсгэж, дараа нь талбай руу явалгүй, хүмүүс чимээ ч үгүй томоотой зогсоцгоох нь ямар нэг юм хүлээх мэт. Тэгснээ бүгдээрээ Надежда Петровна руу эргэж харцгаалаа.

	— Хөөе чи яачхав аа? гэж Анна Сергеевна дуудан, — Тийм үү, үгүй юу? Энэ хүмүүст хэлээч гэхэд нь болж байгаа явдалд гайхан балмагдаж санаа зовсон Надежда Петровна уцаарлах маягтай

	— Ярьдаг цаг минь дууссан. Үүнд би ямар хамаа байх вэ? Чи дарга хүн, чи л шийд гэж дуугарав.

	— Би ч дарга нь дарга л даа гэж Анна Сергеевна инээвхийлснээ, — Чи чинь бидний эх шүү дээ!.. гэж хэлэх нь Надежда Петровнагийн зүрхэнд насандаа мартахгүйгээр шингэн үлдэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Би хүлээж байна (герман)




	[←2]
	 Балиар амьтан (гер.)




	[←3]
	 Би сүйт хүүхэнд чинь бичиж орхино шүү (гер.)




	[←4]
	 Би зүгээр л тоглож байгаа юм (гер.)




	[←5]
	 Нулимс зөвхөн нулимс 
Нуур далай шиг урсана 
Дараагийн өдөр ирээч 
Дахин түргэн ирээч (гер.)




	[←6]
	 Морьтон Дон Кихот (Кихот ноён) гэсэн үгийг урвуулан дууджээ (орчуулагч)




	[←7]
	 Боль (герман)




	[←8]
	 Зайл (герман)




	[←9]
	 Харцаа доошлуул! (герман)

